
Qısa icmal 
 

Bu araşdırmada sosial sahibkarlığın cəmiyyətin sosial-iqtisadi həyatında rolu ilə bağlı 
beynəlxalq təcrübədən, ayrı-ayrı ölkələrin timsalında sosial sahibkarlığa hüquqi və institusional 
dəstək mexanizmlərindən, Azərbaycanda sosial sahibkarlığın mövcud vəziyyətindən bəhs edilir. 
Araşdırmada həmçinin xarici və yerli təcrübənin təhlilinin nəticələrinə əsaslanaraq Azərbaycanda 
sosial sahibkarlığın inkişafına yönəlik mümkün islahat istiqamətləri ilə bağlı təkliflər verilir. 

Giriş 
 
Müasir dünyada sosial sahibkarlıq iqtisadi inkişafın əsas tərkib hissələrindən biridir. Onun 

fəaliyyəti ən vacib və əhəmiyyətli sosial problemlərin həllinə istiqamətlənir. Bundan əlavə, sosial 
sahibkarlıq iqtisadiyyatın müxtəlif sahələri arasında əlaqələndirici həlqə rolunu oynayır, onları 
sosial əhəmiyyətli problemlərin həllinə cəlb edir. Sosial sahibkarlıq kifayət qədər çevikdir və 
böhran proseslərinin təsiri altında belə, bazar şərtlərindəki dəyişikliklərə operativ cavab verə bilir. 
Avropa Komissiyasına görə də, Avropada sosial sahibkarlığın inkişafı prosesinə sosial biznes də 
daxil olmaqla çoxsaylı müxtəlif və bərabərhüquqlu iştirakçıları əhatə edən sistemlərə marağın 
artmasına səbəb olan 2009-cu ildəki qlobal iqtisadi böhran təkan verdi.  

Sosial sahibkarlıq Davamlı İnkişaf Məqsədlərinə çatmaq üçün vacib bir amildir, çünki o, 
sosial və ekoloji problemlərin effektiv, innovativ və davamlı həll yollarını tapmağa yönəlik 
fəaliyyətləri əhatə edir. Sosial müəssisələr biznes fəaliyyətinin yeni üsullarını təklif edirlər.  Onlar 
mənfəət əldə etmə və sosial və ətraf mühit hədəflərinə eyni dərəcədə üstünlük verirlər və beləliklə, 
ictimai dəyərlərə və əhatəli inkişafa kömək edən dəyişiklik bələdçilərinə çevrilirlər. 

Sosial müəssisələr hər şeydən öncə əhalinin həssas qruplarının tələbatlarının ödənilməsinə 
və müxtəlif sahələrdə xidmətlərin göstərilməsinə yönəlik yaradıcı həll yolları təkilif edirlər. Sosial 
müəssisələr həmçinin mövcud resurslardan maksimum istifadəyə və yeni gəlir qaynaqlarının 
yaradılmasına yönəlik dövri iqtisadiyyatın köməyi ilə vacib ekoloji problemləri həll etməyə 
çalışırlar.1  

Sosial sahibkarlığa artan marağın nəticəsi daha çox kooperativlərə diqqətin yönəldildiyi 
sosial və solidar iqtisadiyyatın rolunun güclənməsidir. Sosial və solidar iqtisadiyyat dedikdə, 
kooperasiya, həmrəylik, etika, demokratik özünüidarə kimi prinsiplər əsasında mal və xidmətlərin 
istehsalı və satışı başa düşülür. Sosial cəhətdən həssas qrupların iqtisadi hüquqlarının və 
imkanlarının genişləndirilməsində kollektiv fəaliyyətin və fəal vətəndaş mövqeyinin rolu özünü 
sosial sahibkarlıq subyektlərinin fəaliyyətində daha qabarıq biruzə verir.2 

İqtisadi artım və inteqrasiya üçün, xüsusilə də inkişaf etməkdə olan iqtisadiyyatlar üçün 
həyati əhəmiyyət kəsb edən sosial sahibkarlıq tez-tez təzahür edən fəaliyyət sahəsi olmaqla, 
yaradıcı yanaşma vasitəsilə sosial təsir doğurur, yəni ölkənin iqtisadiyyatının, eləcə də onun sosial  
strukturunun yüksəlməsinə kömək edir. 

Sosial müəssisələr iş yerləri yarada, qabaqcıl xidmətlər və məhsullar təmin edə, davamlılığı 
inkişaf etdirə və gələcəyə ümid bəxş edə bilər. Avropa Komissiyasının məlumatına əsasən, sosial 

                                                           
1 Роль предпринимательства в процессе устойчивого развития Доклад Генерального секретаря ООН. Стр.15. 
https://undocs.org/pdf?symbol=ru/A/73/258 

2 United Nations, Inter-Agency Task Force on Social and Solidarity Economy, “Social and solidarity economy and 
the challenge of sustainable development” (June 2014). 



sahibkarlıq sektorunda hal-hazırda təxminən 40 milyon insan çalışır və buraya dünya miqyasında 
200 milyondan çox könüllü cəlb edilir və bu sektor genişlənməkdə davam edir.3 

Cəmiyyətin sosial-iqtisadi həyatında oynadığı mühüm rolu nəzərə alaraq, sosial 
sahibkarlığın Azərbaycanda da inkişafı vacib əhəmiyyət kəsb edir. Doğrudur, sosial sahibkarlıq 
istiqamətində artıq bir çox təşəbbüslər mövcuddur, lakin bu sahənin sistemli inkişafı istiqamətində 
zəruri addımların atılmasına ehtiyac hiss olunur. Bu sənədin hazırlanmasında da məqsəd qabaqcıl 
xarici təcrübəyə əsaslanaraq sosial sahibkarlığın inkişafına yönəlik hüquqi və institusional 
islahatlarla bağlı təkliflər təqdim etməkdir. 

1. Sosial sahibkarlığın cəmiyyətin sosial-iqtisadi inkişafında rolu 

Sosial sahibkarlıqla bağlı tədqiqat sənədlərinin ortaya çıxmağa başladığı 1970-ci illərə 
qədər sosial faydalı məqsədlər güdən təşkilatlar artıq müxtəlif sahələrdə çox fəal idilər və eyni 
zamanda tədricən dövlət siyasətinin hədəfinə çevrilirdilər.  İlk olaraq yaran müəssisələrdən olan 
əmək inteqrasiyası müəssisələri (Work Integration Social Enterprises) əlil insanların məşğulğunu 
təmin edən təşkilatlar kimi yaradılmışdı. On il sonra, ənənəvi sosial siyasətin məhdud olduğu və 
dövlət kəsirlərinin artdığı şəraitdə vətəndaş cəmiyyəti nümayəndələri uzun müddət işsiz qalanları, 
eləcə də aşağı ixtisaslı insanları və ya cəmiyyətin sosial cəhətdən həssas digər təbəqələrinin  
nümayəndələrini işə düzəltmək məqsədi ilə əmək inteqrasiyası layihəsini başlatdılar. 1980-ci 
illərin sonunda peşə təhsili, iş yerlərinin açılmasına subsidiya və s. proqramlar vasitəsilə işsizlərin 
əmək bazarına inteqrasiyası üçün aktiv tədbirlər hazırlandı.   

Qeyri-kommersiya, kommersiya və hibrid müəssisələr vasitəsilə sosial sahibkarlar davamlı 
inkişafa yönəlmiş bir çox həll yolları təqdim edirlər. Təmiz su ilə təmin olunma, bərpa olunan 
enerji mənbələrinə çıxışın, maliyyə inteqrasiyasının artması və yüksək keyfiyyətli təhsil 
resurslarının təklif edilməsi kimi proqramlar sosial sahibkarlar və sosial müəssisələrin üstünlük 
verəcəyi layihələrdir. 

İşçilərin və istehlakçıların ekoloji, sosial və idarəetmə problemləri ilə bağlı narahatlığının 
getdikcə artdığını nəzərə alsaq, sosial sahibkarlığın gələcək iqtisadi artımın təmin edilməsində 
mühüm rol oynayacağını söyləyə bilərik.  

Sosial sahibkarlığın ən bariz və gözə çarpan təsirlərindən biri, xüsusən, cəmiyyətin daha 
həssas qrupları üçün iş yerlərinin açılması ilə əlaqədardır. İqtisadi Əməkdaşlıq və İnkişaf 
Təşkilatına (İƏİT) əsasən, sosial müəssisələr “işsizlik və açıq əmək bazarı arasında vasitəçi” 
rolunu oynayır. Sırf kəmiyyət baxımından əmək bazarındakı böyük işçi qruplarının yenidən 
inteqrasiyası əhəmiyyətli sosial və maliyyə faydaları qazandıra bilər. İƏİT-in məlumatına görə, 
sosial iqtisadiyyat təşkilatlarının (SİT) payına Avropa İttifaqında (Aİ) ümumi məşğulluğun 6,5% 
- i düşür.  

COVID-19 epidemiyasının dağıdıcı təsirini nəzərə alaraq deyə bilərik ki, gələcək aylarda 
sosial müəssisələr müəyyən dövlət dəstəyinə ehtiyac hiss edə bilərlər. Digər kreditorlar artıq sosial 
müəssisələrə xilas yolu təklif etməyə başlayıblar. Məsələn, Open Road Alliance (çətin vəziyyətdə 
olan sosial müəssisələrə qısamüddətli ilkin kreditlərin verilməsi üzrə ixtisaslaşan Amerika Fondu) 

                                                           
3 The impact of social entrepreneurship on economic growth. Financier Worldwide Magazin. May 2020. 
https://www.financierworldwide.com/the-impact-of-social-entrepreneurship-on-economic-
growth#.X8yMLWUzbDd 

https://www.financierworldwide.com/the-impact-of-social-entrepreneurship-on-economic-growth#.X8yMLWUzbDd
https://www.financierworldwide.com/the-impact-of-social-entrepreneurship-on-economic-growth#.X8yMLWUzbDd


virusla mübarizə aparan təşkilatlara 100 000 dollar məbləğində kredit və qrantlar təklif edir. 
Netflix və Facebook-un daxil olduğu texnologiya şirkətləri də uyğun vəsaiti təmin edir.4 

Sosial sahibkarlıq ölçü, əhatə dairsi və dəstək baxımından sürətlə inkişaf edir. Görünməmiş 
sayda olan təşkilatlar ondan inkişaf etməkdə olan bazarlarda sosial problemlərə ünvanlanan  bir 
strategiya kimi istifadə edir. Bu layihələrin çoxu insanların sağlamlığnı yaxşılaşdırır, ətraf mühiti 
qoruyur və daha çox iqtisadi imkanlar yaradır. 

Sosial sahibkarlıq Avropa Birliyinin sosial iqtisadiyyatının ayrılmaz atributudur. 2020-ci 
ilin başlanğıcında Avropanın sosial müəssisələrində 13,6 milyon avropalı işlə təmin olunmuşdu. 
Sosial müəssisələrin əsas fəaliyyət istiqamətlərini üç qrupa bölmək olar. Birinci qrup sosial 
əhəmiyyətli mal və xidmətlərin təmin edilməsi, ikinci qrup məhdud imkanlı şəxslərin işə 
düzəldilməsi və sosiallaşması, üçüncü qrup isə davamlı inkişaf məqsədləri ilə bağlı olan daha geniş 
miqyaslı sosial məsələlərin həll edilməsi ilə məşğuldur. 

Hazırda xaricdə sosial sahibkarlıq sahəsində müxtəlif formalarda fəaliyyət göstərən bir çox 
firma və təşkilat var. Onlar öz ölkələrinin iqtisadi inkişafına və cəmiyyədin mühüm sosial 
problemlərinin səmərəli həllinə əhəmiyyətli töhfələr verirlər. Belçika, Macarıstan, İtaliya, 
Lüksemburq, Fransa və Estoniya kimi ölkələrdə adambaşına düşən sosial müəssisələrin sayı daha 
çoxdur. Belə ki, İtaliyada 1 milyon əhaliyə 1694, Macarıstanda 1621, Estoniyada 1603 sosial 
müəssisə düşür. Belçika, Lüksemburq və Fransada isə 1 milyon əhalinin payına düşən sosial 
müəssisələrin sayı 1500-dür. 

Bir sıra ölkələrin timsalında sosial müəssisələrin ölkə həyatında oynadığı rolu və onların 
artan əhəmiyyətini daha aydın görmək mümkündür. 

ABŞ. Əvvəllər ABŞ-da mövcud olan çoxsaylı könüllü, xeyriyyəçi və digər qeyri-
kommersiya təşkilatları ilə yanaşı, 19-cu əsrin sonunda ölkədə sosial fəaliyyətlərə yönələn ilk 
müəssisələr meydana çıxdı. Amerika Birləşmiş Ştatlarında sosial təşəbbüskarlığın sürətli inkişafı 
1980-ci ildə başlandı və bu fenomen ilk dəfə məşhur idarəetmə mütəxəssisi Peter Drucker 
tərəfindən "İnnovasiya və Sahibkarlıq" adlı kitabında işgüzar fəaliyyəti yalnız qazanc əldə etməklə 
məhdud olmayan sosial təşəbbüskarlıq kimi təsvir edildi. "Sosial sahibkarlıq" ifadəsi 1990-cı 
illərin ortalarından bəri ABŞ-da və bir çox başqa ölkədə geniş istifadə olunur. Qeyri-kommersiya 
könüllü və xeyriyyə təşkilatlarının ölkə iqtisadiyyatında rolu tədricən ölkənin ictimai və mədəni 
həyatının mühüm bir hissəsinə çevrilir.   

ABŞ sosial müəssisələrinin təxminən 35%-i qeyri-kommersiya təşkilatlarıdır. Milli 
Xeyriyyə Statistika Mərkəzinin ( National Center for Charitable Statistics - NCCS) məlumatına 
görə, social sahibkarlığın bu sektoru ABŞ iqtisadiyyatına ÜDM-in 5,4% -i həcmində töhfə verib. 
Bu sektordakı müəssisələrin illik gəliri təxminən 985,4 milyard dollardır. Sosial müəssisələr 9,4 
milyondan çox vətəndaşı işlə təmin edir ki, onların da əmək haqqı fondu ölkənin ümumi əmək 
haqqı fondunun ən azı 8,3% n-i təşkil edir. 2017-ci ildə fərdlərdən, fondlardan və müəssisələrdən 
qeyri-kommersiya sektoruna özəl bağışların ümumi həcmi 410.02 milyard dollar təşkil etmişdir.5 

                                                           
4 The impact of social entrepreneurship on economic growth. Financier Worldwide Magazin. May 2020. 
https://www.financierworldwide.com/the-impact-of-social-entrepreneurship-on-economic-
growth#.X8yMLWUzbDd 

5 https://nccs.urban.org/publication/nonprofit-sector-brief-2018#finances 

https://www.financierworldwide.com/the-impact-of-social-entrepreneurship-on-economic-growth#.X8yMLWUzbDd
https://www.financierworldwide.com/the-impact-of-social-entrepreneurship-on-economic-growth#.X8yMLWUzbDd


Amerika sosial müəssisələrinin 60%-i 2006-cı ildən, onlardan 29%-i isə 2011-ci ildən 
sonra açılıb. ABŞ sosial müəssisələrinin 12%-i energetika və ətraf mühit məsələlərinə, 11%-i 
təhsilə hədəflənib.6 Sosial müəssisələrin yalnız 7%-i beynəlxalq səviyyədə fəaliyyət göstərir.7 

Böyük Britaniya. Böyük Britaniyada bütün kiçik müəssisələrin 7%-i sosial sahibkarlıq 
müəssisələridir. Bu isə 24 milyard funt sterlinq gəliri və 800.000 nəfərlik işçi heyətinə malik 
68.000 müəssisə deməkdir. Bu məlumatlar Böyük Britaniyanı sosial sahibkarlığın bunun üçün 
daha nüfuzlu investisiya şəbəkələrinə və əlverişli siyasi şərtlərə sahib inkişaf mərkəzi hesab 
etməyə imkan verir. 2017-ci ildə İngiltərədə 1,44 milyon insanın çalışdığı 470 mindən çox sosial 
müəssisə var idi.  

Birləşmiş Krallığın Sosial Müəssisə şəbəkəsinin (Social Enterprise UK - SEUK)8 “The 
Hidden Revolution” da dərc olunan 2018-ci il hesabatına əsasən, Birləşmiş Krallığın Sosial 
müəssisə sektoru iqtisadiyyata kənd təsərrüfatı sektorundan üç dəfə artıq töhfə verir. Bu, əvvəlki 
gözləntilərdən qat-qat daha əhəmiyyətlidir. Sosial müəssisələr BK-ın iqtisadiyyatında 60 milyard 
funt sterlinq, ÜDM-də 3 faiz və bütün məşğulluq sferasında 5 faiz paya malikdir. Hesabat 
həmçinin onu da aşkar etdi ki, Britaniyanın 5 ən yaxşı kooperativi (sosial sahibkarlığın bir forması) 
Amazon, Facebook, Apple, eBay və Starbucks şirkətlərinin birlikdə ödədiklərindən daha çox vergi 
ödəyir.9 

İtaliya. Sosial sahibkarlıq İtaliya ərazisində də fəal şəkildə inkişaf edir. Bu ölkə sosial 
sahibkarlıq fəaliyyətinin qanunvericilik bazasını işləyib hazırlayan ilk ölkələrdən biridir.  

Tarixən İtaliya ərazisində kooperativ hərəkatı xüsusilə geniş şəkildə inkişaf etmişdir. 
İtalyan sosial sahibkarlığı uzunmüddətli tarixə malik olmaqla, bu cəhətdən ön sıralarda durur. Bu 
sahibkarlıq böyük ölçüdə kooperativ hərəkatının inkişafında özünü göstərir və uzun müddət 
ərzində ölkənin iqtisadi və sosial inkişafını şərtləndirən əsas amil olmuşdur. Böhranlar və iqtisadi 
tənəzzül dövrlərində kooperativlər səhiyyə, təhsil, sosial xidmətlərin göstərilməsi kimi iqtisadi 
fəaliyyət sahələrində etibarlı dayaq rolunu oynamışdır. Onlar müxtəlif müasir sosial həyat 
sahələrində də uğurla inkişaf edir. Təsadüfi deyildir ki, bu gün də İtaliyada yüzillik tarixə malik 
sosial kooperativlər tapmaq mümkündür. Bununla əlaqədar olaraq, İtaliya ərazisində sosial 
sahibkarlıq sosial kooperativ formasında fəaliyyət göstərir.  

1991-ci ildə İtaliyada “Sosial kooperativlər haqqında” qanunun qəbul edilməsi coşğun 
inkişaf üçün təkan olmuşdur. 2005-ci ildə İtaliya ərazisində beş mindən artıq sosial kooperativ 
çalışırdı. 20011-ci ildə isə ölkədə bunların sayı 7300-ə çatmışdı və onlarda 267 min əməkdaş (o 
cümlədən vətəndaşların həssas qruplarını təmsil edən 30 min əməkdaş) çalışırdı. Kooperativlər 4 
milyon müştəriyə xidmət göstərir. İtaliyada əhalinin hər 100 min nəfərinə 12,5 sosial kooperativ 
düşür.  

XXI əsrin əvvəllərində İtaliyada sosial kooperativlərin yüksək artım və inkişaf tempi qeydə 
alınmışdır. 2015-ci ildə sosial kooperativlərin ümumi dövriyyəsi 7 milyard avro təşkil edirdi. 
Dövriyyənin yarıdan çoxu sosial xidmətlər göstərən kooperativlərin payına düşürdü. Sosial 
kooperativlərin 30%-i sosial inteqrasiya ilə məşğuldur, bütün sosial kooperativlərin 10%-i isə iki 
sahədə fəaliyyət göstərir.10 
                                                           
6 Б.Баринова. Зарубежный опыт развития социального предпринимательства и возможность его применения 
в России. Cтр.44 
7 Бюллетень Центра социального предпринимательства и социальных инноваций НИУ ВШЭ. №10, 2019 
https://socentr.hse.ru 
8 https://www.socialenterprise.org.uk/ 
9 The impact of social entrepreneurship on economic growth. Financier Worldwide Magazin. May 2020. 
https://www.financierworldwide.com/the-impact-of-social-entrepreneurship-on-economic-
growth#.X8yMLWUzbDd 

10 http://ec.europa.eu/growth/sectors/ social-economy/enterprises/expert-groups_en. 

Fransa. Fransa iqtisadiyyatının inkişafının müasir mərhəlsində sosial yönümlü müəssisələr 
iqtisadiyyatın ayrılmaz subyektlərindən biridir. Hələ 2015-ci ildə Fransada sosial və birgə 
iqtisadiyyat sektorunun payına 223 000 müəssisə, 2,34 milyon işçi və milli məşğulluğun 10,3 faizi, 
ümumi daxili məhsulun (ÜDM) təxminən 8 faizi düşürdü.11 

Bu sektoru təmsil edən təşkilatlarda 2,35 milyon işçi çalışır. Həmin sektorun illik 
əməkhaqqı fondu 50,5 miyard avro təşkil edir. Bu, Fransanın bütün özəl şirkətlərində ştatda olan 
işçilərə il ərzində ödənilən əməkhaqqının 10%-i deməkdir.  

Son illər ərzində sosial sahibkarlıq sektoru tərəfindən 440 min yeni iş yeri açılmışdır. Bu, 
həmin sahədə məşğulluğun 23% artımını əks etdirir və özəl sektorda məşğulluğun səviyyəsindən 
16% artıqdır.  

Fransada sosial sahibkarlıq aşağıdakı sahələrdə daha fəal şəkildə inkişaf edir: sosial 
təminat, idman və asudə vaxt, maliyyə və sığorta, incəsənət və mədəniyyət, təhsil və səhiyyə.12 

Belçika. Belçikada kooperativ hərəkatının inkişafı sosial sahibkarlığın yaradılması və 
inkişafı üçün zəmin olmuşdur. Avropa Birliyinin bir çox digər ölkələrində olduğu kimi, ilk 
kooperativlər on doqquzuncu əsrin ortalarında meydana gəlmişdir. Çətinliklərə baxmayaraq, 
kooperativ hərəkatı inkişaf etməyə davam etmişdir. Öz fəaliyyətlərini şaxələndirməyə cəhd edən 
mövcud kooperativlərlə yanaşı, sosial və ekoloji innovasiyalara istiqamətlənmiş yeni 
kooperativlər də fəaliyyət göstərmişlər. 

Tədqiqatlar göstərmişdir ki, təşkilatların çoxu öz fəaliyyətində son zamanlar daha çox 
bazar yanaşmaları və vasitələrinə istiqamətlənməyə çalışır və dövlət və digər təşkilatlar tərəfindən 
verilən qrantlara daha az bel bağlayırlar. Bütün sosial müəssisələrin 15%-i tam 
özünümaliyyələşdirmə əsasında fəaliyyət göstərir.  

Belçikada bütünlükdə sosial sahibkarlıq orqanik qida məhsullarının istehsalı və satışı 
sahəsində daha fəal şəkildə inkişaf edir. Bu sahədə işin təşkili yerli kənd təsərrüfatı mallarının 
istehsalçılarının istehsal etdikləri məhsulun daha səmərəli satış mexanizmi üçün şəraitin 
yaradılması məqsədini güdür.  

2015-ci ilin əvvəli üçün Belçikada 18074 sosial müəəsisə qeydə alınmışdır ki, bunun da 
38%-i Flamand regionunda, 35%-i Vallon regionunda, 27%-i isə paytaxt Brüssel regionunda 
fəaliyyət göstərir. Sosial müəssisələrdə 371488 nəfər işlə təmin olunmuşdur. Bu, 2008-ci ildə 
həmin təşkilatlarda çalışan işçilərin sayından 11,5% çoxdur. Sosial sahibkarlıq strukturunda 
çalışanlar bütün işləyən əhalinin 11,9%-ni təşkil edir.   

Belçikada sosial müəssisələrin müxtəlif sahələrdə fəaliyyət göstərməsinə baxmayaraq, bu 
sektorda çalışanların əksəriyyəti səhiyyə və sosial xidmətlər sahəsində çalışanlardan ibarətdir. 
Belə ki, səhiyyə sahəsində çalışanlar 29,1%, sosial xidmətlər sahəsində çalışanlar isə 23,4% təşkil 
edirlər.  

Sosial müəssisələrin əsas gəlir mənbələri məhsulların satışından gələn gəlirlər və qrantlar 
hesabına alınan gəlirlərdir. Məhsul və xidmətlərin satışından əldə edilən gəlirlər ümumi gəlirlərin 
56%-ni, qrant gəlirləri isə 40%-ni təşkil edir. Yerdə qalan 4% isə dotasiyalardan və digər 
maliyyələşmə mənbələrindən əldə edilən gəlirlərdir.13  

Yuxarıda haqqında bəhs edilən ölkələrinin timsalında sosial sahibkarlıq fəaliyyətini təhlil 
edərək, belə bir nəticəyə gəlmək olar ki, sosial sahibkarlıq cəmiyyətin iqtisadiyyatının inkişafına 

                                                           
11 The impact of social entrepreneurship on economic growth. Financier Worldwide Magazin. May 2020. 

birbaşa və dolayısı ilə töhfə verir. Sosial sahibkarlığın iqtisadiyyata birbaşa təsiri onunla bağlıdır 
ki, o, yerli əhalinin məşğulluğunu təmin edir və fərdi məşğulluğu həvəsləndirir. Sosial sahibkarlıq 
subyektlərinin fəaliyyəti öz funksiyalarına görə biznes fəaliyyətinin və qeyri-kommersiya 
təşkilatlarının fəaliyyətinin analoqudur.  

Sosial sahibkarlıq iqtisadi həyata fəal şəkildə nüfuz edir və əhalinin müdafiəsiz hissəsinin 
sosiallaşmasına səbəb olur. O, həm bu kateqoriyadan olan əhaliyə, həm də öz əməkdaşlarına və bu 
sektorun inkişafını dəstəkləyən könüllülərə sosial-psixoloji yardım göstərir. Sosial sahibkarlıq bir 
qayda olaraq, az gəlir vermə səbəbindən kommersiya sektorunun maraq göstərmədiyi sahələrdə 
fəaliyyət göstərir. Bu proses geniş əhali təbəqələrinin ümumi tələbatını stimullaşdırır, nəticədə 
ümumi təklifin də artmasına səbəb olur.  

Sosial sahibkarlığın dolayısı ilə verdiyi töhfə onunla bağlıdır ki, onun subyektlərinin 
fəaliyyəti sosial sahədə rəqabətin artmasına səbəb olur. Bununla da sosial sahibkarlıq bütünlükdə 
sosial xidmətlərin göstərilməsi sisteminin daha effektiv fəalliyət göstərməsinə gətirib çıxarır. Bu, 
onunla bağlıdır ki, əhalinin sosial tələbatlarının ödənilməsi üçün daha az sayda iqtisadi 
resurslardan istifadə olunacaq. Nəticədə vergi yükünü azaltmaq imkanı yaranacaq və sərbəst qalan 
resursları gələcəkdə yeni layihələrin maliyyələşdirilməsinə və inkişafına yönəltmək mümkün 
olacaq. Bundan başqa sosial sahibkarlıq fəaliyyəti təhsilin və millətin sağlamlıq səviyyəsinin 
göstəricilərinin artmasına yardım edir.  

Beləliklə, sosial sahibkarlıq iqtisadiyyatın səmərəliliyinə müsbət təsir göstərir və iqtisadi 
artım templərinin artmasına səbə olur. Bununla da sosial sahibkarlıq subyektlərinin praktik 
fəaliyyəti həm ayrı-ayrı dövlətlərin, həm də bütün dünya birliyinin iqtisadi inkişafının ayrılmaz 
elementləri olan sosial, iqtisadi və siyasi sabitliyə öz dəstəyini göstərir.14  

Cənubi Koreya. Sosial sahibkarlığın inkişafına aparan yol öz başlanğıcını Cənubi 
Koreyada yüz minlərlə insanın işsizliyinə səbəb olan 1997-ci ilin Asiya böhranından götürüb. 
Dövlət dəstəyi hesabına işsiz qalan insanlarının məşğulluğunu təmin etmək üçün sosial sahədə 
çoxsaylı iş yerləri yaradıldı. Lakin bunlar böyük xərclər tələb edən fövqəladə tədbirlər idi və belə 
siyasətin effektivliyini şübhə altına alırdı.  

Eyni zamanda 2000-ci illərdə yüksək texnologiyalı sahələrin hesabına iqtisadi artım davam 
edirdi, lakin bu, əhalinin kütləvi məşğulluğunu nəzərdə tutmurdu, sosial xidmətlərə tələbat isə 
artırdı. Bu şəraitdə məşğulluq problemini həll etməyə və üçüncü sektorun hesabına keyfiyyətli 
xidmətlər təqdim etməyə imkan verən sosial müəssisələrin Avropa sistemini götürüb tətbiq etmək 
ideyası fəal müzakirə olunmağa başlanıldı. 

Uzun müzakirələrdən sonra 2007-ci ildə “Sosial müəssisələrin inkişafı haqqında” Qanun 
və həmin qanunun tətbiqi barədə qərar qəbul edildi. Həmin qanuna əsasən, sosial müəssisələr 
əhalinin imkansız təbəqələri üçün (yaşlılar, aztəminatlı ailələr, əlillər və s.) iş yerlərinin 
yaradılması və onlara sosial xidmətlərin göstərilməsi yolu ilə yerli sakinlərin həyat keyfiyyətinin 
afrtırılması kimi sosial məqsədlər güdən və mal və xidmətlərin istehsalı və satışı fəaliyyətləri ilə 
məşğul olan təşkilatlardır.15  

Sosial sahibkarlar ən müxtəlif sferalarda – mədəniyyət və incəsənət, təmizlik, təhsil, 
ekologiya, sosial yardım, turizm və idman, tibb, həmçinin müxtəlif növ sənaye məhsullarının, 
ərzaq və ev üçün malların istehsalı və satışı sahələrində çalışırlar. Lakin onların böyük əksəriyyəti 
əhalinin həssas təbəqələri üçün iş yerlərinin yaradılmasına istiqamətləniblər. 

                                                           

14 Development of social entrepreneurship in the countries of the European Union. https://eee-region.ru/article/6301/ 
15 От мусора и до кофеен: как работает социальное предпринимательство в Южной Корее. 
https://www.delovoe-partnerstvo.org/about/news/?id=1599 



Sistemli dəstəyin və uzunmüddətli planlaşdırmanın hesabına son 10 ildə Cənubi Koreyada 
sosial müəssisələrin sayı 34 dəfə, məşğulların sayı isə 16 dəfə artıb. Onların ölkə iqtisadiyyatına 
töhfəsi şübhəsizdir. “Blomberg” agentliyinin illik reytinqinə görə, Cənubi Koreya dünyanın ən 
innovasiyalı əlli ölkəsi sırasında ilk yeri tutur ki, bunda sosial müəssisələrin də rolu az deyil.16 
2018-ci ilin sonuna olan məlumata əsasən 2000-dən artıq sertifikatlaşdırılmış müəssisələrdə 40 
min insan çalışır ki, onların da 60%-i sosial həssas kateqoriyanı təmsil edir. 

Növbəti 5 il üçün qarşıya sosial müəssisələrin köməyi ilə 100 min yeni iş yeri yaratmaq və 
sosial müəssisələrin məhsullarını alan və ya onların xidmətlərindən istifadə edən insanların sayını 
60%-dək artıqmaq məqsədi qoyulub. Cənubi Koreya təcrübəsi göstərir ki, düzgün strategiyaya 
əsaslanmaqla bu məqsədin əldə edilməsi realdır. 

 

2. Sosial sahibkarlığın inkişafına dövlət dəstəyi sahəsində xarici ölkələrin 
təcrübəsi 

Təcrübə göstərir ki, sosial sahibkarlıq ölkənin sosial-iqtisadi inkişafında, xüsusilə məhdud 
resurslar şəraitində mühüm rol oynayır. Hökumətlər sosial müəssisələrin köməyi ilə ekosistemin 
tənzimlənməsi və maliyyələşdirilməsi sahələrində siyasət vasitələrini tətbiq etməklə sosial 
yeniliklərə tələbatı artıra bilirlər. Bu baxımdan, ölkələrin bir çoxu sosial sahibkarlığın 
əhəmiyyətini nəzərə alaraq, onun inkişaf etdirilməsinə yönəlik müxtəlif dəstək mexanizmləri 
tətbiq edirlər. Aşağıda Dünya Bankının ekspertləri tərəfindən hazırlanmış “Sosial Sahibkarlıq 
Sektoruna Dövlət Dəstəyi: Siyasət Hüdudlarının və Vasitələrinin Müqayisəli İcmalı” 
(“Government Support to the Social Enterprise Sector: Comparative Review of Policy 
Frameworks and Tools”) adlı sənəd əsasında təcrübələrini təqdim etdiyimiz ölkələr formaca 
müxtəlif yanaşmalar tətbiq etsələr də, onların hamısının hədəfi eynidir. 

ABŞ. 2009-cu ildə imzalanmış “Edward M. Kennedy Serve America Act” adlı sənəd son 
illər ərzində sosial müəssisələrə həm ölkə daxilində, həm də beynəlxalq səviyyədə dövlət 
dəstəyinin göstərilməsi baxımından olduqca mühüm addımdır. Burada sosial müəssisələrin 
göstərdiyi xidmətin təhsil, səhiyyə, təmiz enerji və iqtisadi imkanlarla bağlı problemlərin həllində 
mühüm rol oynaya biləcəyi əsas götürülüb.  

Son illər ərzində ABŞ administrasiyası sosial innovasiyanı, investisiyanın 
stimullaşdırılmasını sürətləndirmək istiqamətində bir neçə cəhd etmiş və daha effektiv bir 
hökumətin bərqərar olması üçün aşkarlığın və siyasi qərarların qiymətləndirilməsinin 
əhəmiyyətinə xüsusi fikir vermişdir.  

Sosial İnnovasiya və Vətəndaş İştirakı İdarəsi, Milli və İctimai Xidmət Korporasiyası və 
ABŞ Kiçik Biznes Administrasiyası sosial müəssisə ekosistemində aktyorlar (subyektlər) olmaqla, 
bu sektorun inkişafını gücləndirmək üçün müxtəlif proqramlar təklif edirlər. ABŞ Beynəlxalq 
İnkişaf Agentliyi (USAİD) öz səylərini qlobal perspektivdə sosial müəssisələrin inkişafına yardım 
üzərində cəmləşdirir.   

Sosial müəssisələri dəstəkləməklə bağlı mühüm qanunvericilik aktlarından danışarkən, 
dövlət tərəfindən həyata keçirilən müxtəlif islahatları qeyd edə bilərik. Bu islahatlar vasitəsilə 
sosial müəssisələr üçün yeni bir hüquqi forma yaradılmışdır. 2010-cu ildə gəlir əsaslı korporasiya 
qanunvericiliyini qəbul edən Merilend ştatı ABŞ-da bir ilkə imza atmışdır. Bunun ardınca 
Vaşinqton şəhəri də daxil olmaqla, daha 31 ştat oxşar qanunvericilik aktları qəbul etmişdir. Həmin 
aktlar əsasında Azgəlirli Məhdud Məsuliyyətli Şirkətin və Çevik Məqsədli Korporasiyanın 
yaradılması bu istiqamətdə atılan alternativ addımların göstəricisidir.  

                                                           
16 Калиниченко Д.В. Правовое положение субъектов социального предпринимательства в Российской 
Федерации и зарубежных странах. http://test.ssla.ru/dissertation/dissert/01-02-2019-1d.pdf 



Federal səviyyədə, xüsusi kapitalın ABŞ Xəzinədarlıq Departamentinin və Vergilər 
Departamentinin Proqramyönümlü İnvestisiyalar, eləcə də ABŞ Əmək Nazirliyinin İqtisadi 
Hədəfli İnvestisiyalar kimi sosial, ekoloji baxımdan və maliyyə baxımından faydalı olan biznes 
modellərinə yönəldilməsini asanlaşdırmaq üçün bir sıra qanunvericilik sənədləri qəbul 
olunmuşdur.  

ABŞ hökuməti sosial müəssisələrə maliyyə məsələlərinin həlli üçün müəyyən maliyyə 
dəstəyi, o cümlədən, qrantlar verir. Bu baxımdan Milli və İctimai Xidmət Korporasiyasının Sosial 
İnnovasiya Fondu adlı qrant proqramını xüsusi olaraq qeyd etmək lazımdır. 5 il müddətinə 1 
milyon dollardan 5 milyon dollara qədər qrant verən bu fond aşağıdakı sahələrdə problemlərin 
cəmiyyət səviyyəsində həllinə yardım göstərməyi nəzərdə tutur: iqtisadi imkanlar, sağlam gələcək 
və gənclərin inkişafı. Dövlət investisiyası əhəmiyyətli dərəcədə, həmçinin, ABŞ Kiçik Biznes 
İdarəçiliyinin İnvestisiya Fondu kimi stimullaşdırıcı investisiya sistemlərinin vasitəsilə də təmin 
edilir. Həmin fond hər il 200 milyon ABŞ dolları məbləğində vəsaiti kiçik biznes investisiya 
strategiyalarına yardım kimi ayırır.  

Dövlət tərəfindən Milli Stimullaşdırıcı Təşəbbüs adı altında qabiliyyətlərin inkişaf 
etdirilməsi və insan kapitalı sahəsində həyata keçirilən layihələrin dəstəklənməsi üçün də bir sıra 
addımlar atılır və ABŞ Beynəlxalq İnkişaf Agentliyi (USAİD) burada çox mühüm rol oynayır. 
Məsələn, inkişaf etməkdə olan ölkələrdə yenicə fəaliyyətə başlamış müəssisələrin inkişafını 
sürətləndirmək üçün ildə 10 milyon ABŞ dolları qədər yardımı nəzərdə tutan Sahibkarlıq 
Təşəbbüsünün Ğücləndirilməsində Tərəfdaşlıq adlı proqramı göstərmək olar. 

Hökumət, həmçinin, uyğun informasiya və şəbəkənin  təmin edilməsi ilə bağlı zəruri 
tədbirlər görür. Məlumatlılığın artırılması və uğurlu təcrübələrə yardım məqsədilə bir sıra 
təşəbbüslər irəli sürülür. Bunlardan biri cəmiyyət tərəfindən problemlərin həllini yerindəcə 
müşahidə etmək məqsədilə keçirilən turlardır. ABŞ prezidenti xidmət, sosial innovasiyalar və 
tərəfdaşlıqla bağlı uğurlu nümunələrlə tanış olur və diqqəti həmin yerli təşəbbüslərə cəlb edir. 
Nəhayət, Ağ Evin Sosial İnnovasiya və Vətəndaş İçtirakçılığı İdarəsi, Elm və Texnologiya İdarəsi 
və Federal Agentliklər arasında səylərin koordinasiya edilməsi məqsədilə hökumət enerji, ictimai 
təhlükəsizlik, səhiyyə, kiber təhlükəsizlik və infrastruktur kimi sahələrdə mövcud problemlərin 
həll edilməsi üçün mülki innovatorları, sahibkarları və mütəxəssisləri mükafatlandırmaq və 
həvəsləndirmək üçün konkret addımlar atır.17  

Birləşmiş Krallıq. Sosial müəssisələr, demək olar ki, iki onillik ərzində BK hökumətinin 
siyasi gündəliyinin bir hissəsini təşkil etmişdir. Sosial müəssisələrin hökumət tərəfindən 
dəstəklənməsi prosesi bir neçə mərhələdən keçmişdir. 1997-ci ildə özünün ilk siyasi çıxışında 
keçmiş Baş nazir Toni Bleyer sosial müəssisələrə dəstək göstərəcəyini bildirmişdi. 2001-ci ildə 
Ticarət və Sənaye Departamentinin nəzdində Sosial Müəssisə şöbəsi yaradılmışdır. Daha sonra, 
2005-ci ildə sosial müəssisələrə uyğun olan İctimai Maraq Şirkəti (Community İnterest Company) 
adlı yeni bir korporativ təşkilat yaradılmış və onun fəaliyyətini tənzimləyən qanunvericilik sənədi 
qəbul olunmuşdur.  

Sosial müəssisələr 2010-2015-ci illəri əhatə edən koalision hökümət proqramına da daxil 
edilmişdi. Həmin proqram hökumətin sosial müəssisələrə dəstəyini və ictimai xidmətlərin təmin 
edilməsində sosial müəssisələrin iştirak mexanizmlərini özündə əks etdirir. 

Bu müddət ərzində mühüm qanunvericilik sənədləri qəbul olunmuşdur. 2012-ci ildə 
qüvvəyə minən Sosial Dəyər Aktı ictimai xidmətlərin göstərilməsi üçün sosial müəssisələrə daha 
geniş imkanlar açır. 2014-cü ildə hökumətin qəbul etdiyi Vergi Güzəştləri haqqında qərar sosial 
müəssisə investorlarına 30%-lik vergi güzəştinin verilməsini nəzərdə tutur.  

İnformasiya sahəsində dövlət sosial müəssisələrin yaradılmasını və Könüllülər, İcma və 
Sosial Müəssisə sektorunda tədqiqatlar aparılmasını asanlaşdırmaq məqsədilə Qırmızı Lent 
Çağırışı (Red Tape Challenge) adlı təşəbbüslə çıxış etmişdir. Bu təşəbbüs təcrübəli işçilərin və 
liderlərin cəlb edilməsi və onların qabiliyyətlərinin inkişaf etdirilməsi ilə bağlı sosial sektorun əsas 
ehtiyaclarını müəyyənləşdirmək məqsədi daşıyırdı.  

Birləşmiş Krallığın Sosial Müəssisələr Birliyi və Sosial Sahibkarlıq Tərəfdaşlığı (Sosial 
Sahibkarlar Məktəbi, CAN, Plunkett Fondu və Birləşmiş Krallığın Sosial Firmalar Birliyi 
tərəfindən yaradılmışdır) kimi şəbəkələr hökumətin strateji tərəfdaşlarıdır. Onlar sosial sektoru 
hökumət qarşısında, hökuməti isə icmalar qarşısında davamlı qaydada  təmsil etmək üçün dördillik 
proqram çərçivəsində dövlətdən maliyyə dəstəyi alırlar.  

Maliyyə siyasətinin sosial müəssisələr üçün əlçatan vasitələri sırasına 2011-ci ildə sosial 
müəssisələr üçün 600 milyon funt sterlinq məbləgində investisiya ayıran Böyük Cəmiyyət Capitalı 
(Big Society Capital) və icmalar üçün daha yaxşı həyat şəraiti yaratmat istəyən insanlara 300 funt 
sterlinqdən tutmuş 500 000 funt sterlinqə qədər grant vəsaiti verən Böyük Lotereya Fondunun 
verdikləri istiqraz vərəqələri və grantlar daxildir. 

Hökumət, həmçinin, ictimai xidmətlərin göstərilməsi məqsədilə dövlətlə imzalanmış 
kontraktların idarə olunması üçün zəruri olan bacarıqların inkişaf etdirilməsi məqsədilə sosial 
müəssisələrə yardım olaraq, maliyyə vəsaiti ayırmışdır. Misal olaraq, İnvestisiya və Kontrakt 
Hazırlığı Fondunu  (Vəsaitinin 10 milyon funt sterlinqi Vətəndaş Cəmiyyət Ofisinin adından 
Sosial İnvestisiya Biznesi adlı qurum tərəfindən idarə olunur) göstərə bilərik. Bu fond yeni 
investisiya formalarının təhlükəsizliyini təmin etmək və ictimai xidmət müqavilələrini qazanmaq 
üçün sosial müəssisələrin daha yaxşı təzhiz olunması məqsədini güdür.  

Bacarıqların inkişaf etdirilməsi üçün hökumət ictimai müqavilələrlə işləməyə hazır 
olmaqda sosial müəssisələrə kömək edən İnvestisiya və Müqavilə Hazırlığı Fondunu təsis 
etmişdir. Bu məqsədlə hökumət tərəfindən yaradılan digər fond Sosial İnkubator Fondudur.   Bu 
fond sosial inkubatorlara grantlar verir və inkubasiyaya daha çox yardım göstərmək və yeni 
inkubatorları bazara cəlb etməklə, sosial müəssisələrin startap layihələrinin sosial investisiya 
bazarına daxil olmasına yardım edir.  

Sonuncu, lakin heç da az əhəmiyyətli olmayan məqam ondan ibarətdir ki, hökumət sosial 
müəssisələrin kommersiya bacarıqlarını və dövlət tədarükü vasitəsilə onların ictimai xidmətlərin 
göstərilməsinə cəlb olunmaq  qabiliyyətini  artırmaq məqsədi daşıyan silsilə treninqlər təşkil 
etməklə, insan kapitalının inkişafına yardım təklif edir.18                                                                                                                                                                                                                                                                                                                                               

Italiya. İtaliya  2020-ci ildə baş verəcək proseslərə öz baxışını regionun güclü, davamlı və 
geniş şəkildə inkişafına töhfə verməyi nəzərdə tutan Avropanın 2020-ci il  regional strategiyası ilə 
uyğunlaşdırmışdır.  

1991-ci ildən bəri əmək bazarında sosial xidmətlər və ya həssas əhali qrupunun 
inteqrasiyasını təmin edən qeyri-dövlət təşəbbüsləri Sosial Kooperativlər haqqında Qanuna uyğun 
olaraq həyata keçirilməkdədir. Lakin, 2005-ci ildə hökumət sosial istehlak malları və xidmətlərinin 
istehsalında plüralizmə yardım göstərilməsi və sektorların fəaliyyətinin şaxələndirilməsi 
məqsədilə Sosial Müəssisələr haqqında Qanunu təsdiqlədi.  

Bu qanun ölkədə sosial müəssisələrin fəaliyyətinin tənzimlənməsinə təsir edən ən münasib 
dəyişikliklərdən birini təsbit etdi. Qanun sosial müəssisələrə, onun hüquqi formasından asılı 
olmayaraq təşkilati  status verir. Sosial müəssisələr özəl hüquqi şəxs olmağa ehtiyac duyur və onun 
əsas iqtisadi fəaliyyəti sosial mənfəət üçün mal və xidmətlərin mübadilə və ya istehsalına müvafiq 
olaraq təşkil edilməlidir. Sosial müəssisələrin fəaliyyət göstərə biləcəyi sahələrə aşağıdakılar 
daxildir: sosial yardım, sosial və tibbi qayğı, təhsil, ətraf mühitin mühafizəsi, mədəni irsin inkişafı, 

sosial turizm və sosial müəssisələrə yardımçı  xidmətlər. Sosial-iqtisadi qurumlar üçün digər bir 
alternativ sosial kooperativlərin iki növüdür. A növü sosial, sağlamlıq və təhsil xidmətləri göstərən 
sosial kooperativlər, B növü isə əmək bazrında müdafiəsiz qruplaların inteqrasiyasına kömək edən 
sosial kooperativlərdir. Sosial kooperativlər gəlir vergisinin ödənilməsindən azad olunma, vergi 
faizinin aşağı salınması, milli sığorta haqlarının ödənilməsindən azad olunma, əlavə gəlir 
vergisinin azaldılması və həmçinin dövlət satınalmaları sahəsində vergi güzəştlərinin edilməsi 
kimi üstünlüklərə malikdir. 

Hökumət Əmək və Sosial Siyasət Nazirliyinin vasitəsilə Avropa Sosial Fondunun və 
büdcəsi 1238 milyon avro olan sosial inteqrasiya üzrə Milli Əməliyyat Proqramının köməyilə 
sosial müəssisələrə dəstək təşəbbüslərini həyata keçirmək üçün Avropa Komissiyası ilə tərəfdaş 
oldu. Bu proqram sosial müdaxiləyə yeni sistem və modellərin tətbiqini, o cümlədən səhiyyə və 
sosial xidmətlərin təmin edilməsində pərakəndəliyin aradan qaldırılmasına kömək edə bilən sosial-
iqtisadi təşəbbüslərə dəstək olmağı hədəfləyir. Bu proqram vasitəsilə dəstəkləyici maliyyə 
müdaxilələrinə qrantlar, investisiya hazırlığına dəstək və kredit, zəmanət sxemləri və sosial yardım 
istiqrazları kimi xüsusi maliyyə vasitələri daxildir. 

Yerli müstəvidə, bəzi yerli hökumətlər də sosial müəssisələri dəstəkləyib. Nümunələrdən 
biri Zəmanət Fondu və Pyemont bölgəsinin sosial kooperativlər üçün güzəştli faiz kreditləridir, bu 
da öz növbəsində sosial kooperativləri aşağı faizli maliyyələşdirmə və investisiyalar üçün 
zəmanətlərlə təmin edir. Digər bir nümunə Müdaxilə 18 (Intervento 18) adlanan təşəbbüsdür. 
Trento yerli hökuməti tərəfindən irəli sürülmüş bu təşəbbüsün əsasını 2012-ci ildə yenidən təsis 
edilmiş sosial kooperativlərin müdafiəsiz və əlil işçilərinin xərclərinin qismən ödənilməsi üçün 
maliyyə yardımının ayrılması təşkil edir. 

Qanunun təsdiq edilməsinə baxmayaraq, hökumət sosial müəssisələrə birbaşa dəstək üçün 
kifayət qədər proqram və təşəbbüslərlə çıxış etmir. Ekosistemin Potensialının və İnsan Kapitalının 
İnkişafı sahəsində müəyyən edilmiş proqramlardan biri Fertilia adlanır. O, 2001-ci ildə Əmək və 
Sosial Siyasət Nazirliyinin dəstəyi ilə sosial kooperativləri təlim, məşq və məsləhət xidmətləri ilə 
təmin etmək məqsədilə yaradılmışdır. Avropa Komissiyasının məlumatına əsasən, İnformasiya və 
Şəbəkə fəaliyyətləri məlumatlılığın artırılması, şəbəkələrin yaradılması və bilik mübadiləsi üzrə 
fəaliyyətin paylaşılması üçün Avropa Sosial Fonduna və Sosial İnteqrasiya üzrə Milli Əməliyyat 
proqramına inteqrasiya edilib, lakin rəsmi saytlarda bu haqda məlumatlara az rast gəlinir.19 

Cənubi Koreya. Öz milli inkişafında bir paradiqma (problemin nümunəvi həlli modeli) 
dövrü yaşayan Cənubi Koreya sosial tərəqqinin yeni bir paradiqması kimi əsas diqqəti sosial 
kapitala yönəltməkdədir. Hökumətin Sosial Müəssisə ekosisteminə yardım göstərməkdə oynadığı 
rolu məhz bununla izah etmək mümkündür.  

Hökumət 2013-cü ilin Məşğulluq və Əmək Siyasətində, eləcə də sosial müəssisələri etibarlı 
iş yerlərinin yaradıcısı kimi qəbul etdiyi 2020-ci ilin Milli Məşğulluq Strategiyasında sosial 
müəssisələrin rolunu xüsusi vurğulamışdır.  

Qanunvericilik sahəsində 2016-cı ildə Sosial Müəssisələrə Yardım haqqında Qanunu qəbul 
etməklə, Cənubi Koreya bu addımı atan bir neçə Asiya ölkəsindən biri olmuşdur. Bu qanunda 
qarşıya qoyulan məqsəd sosial xidmətləri genişləndirməklə vətəndaşların həyat səviyyəsini 
yaxşılaşdırmağa, sosial inteqrasiyaya və iş yerlərinin yaradılmasına töhfə verməkdən ibarətdir. 
Həmin qanuna görə kooperativlər, ictimai korporasiyalar, qeyri-kommersiya təşkilatları və sosial 
rifah korporasiyalarına Məşğulluq və Əmək Nazirliyi tərəfindən  sosial müəssisələr kimi 
sertifikatlar verilə bilər.  

Sosial müəssisə sertifikatının alınması dövlətlə alqı-satqı prosesində üstünlük, əməkhaqqı 
fondu, sosial təhlükəsizlik sığortası və vergidən azad edilmə üçün subsidiyalar əldə etmək imkanı 
deməkdir.  

Hökumət, həmçinin, Koreya Sosisal Sahibkarlığın İnkişafı Agentliyi adlı bir qurum da 
yaratmışdır. Bu qurum sosial müəssisə ekosistemini və fərdı sosial müəssisələri dəstəkləyən bir 
neçə proqram həyata keçirməkdədir.  

Maliyyələşdirməyə gəldikdə, Smayl Mikrokredit Bank Fondu (Smile Microcredit Bank 
Foundation) və Kiçik Biznes Korporasiyası adlı təşkilatlar sertifikatı olan sosial müəssisələrə 
istiqrazlar təklif edir. Bu istiqrazlar illik 3-4,5% faiz olmaqla, 5-8 il müddətinə verilir. İstiqrazın 
maksimum məbləği 4.5 milyon von20 təşkil edir. Bundan başqa, Regional Credit Zəmanəti Fondu 
və KODİT Kredit Zəmanəti Fondu kimi qurumlar ümid verən sosial müəssisələrin borclarının 
ödənilməsi üçün kredit zəmanətini təmin edirlər. 

Sosial Müəssisə Akademiyası  Koreya Sosisal Sahibkarlığın İnkişafı Agentliyi tərəfindən 
təklif edilən və Bacarıqların İnkişaf Etdirilməsi və İnsan Kapitalı üzrə mövcud olan çoxsaylı 
proqramlardan biridir. Akademiya sosial sahibkarların idarəçilik bacarıqlarının artırılması üçün 
treninqlər keçirir. Koreya Sosisal Sahibkarlığın İnkişafı Agentliyi, həmçinin, sosial müəssisəıər 
arasında yarışlar keçirməklə, onları mükafatlandırır, yaradıcı sosial müəssisələrə investorlarla 
əlaqə qurmaqda və professional məsləhətlər almaqda yardım göstərir, eləcə də startap layihələrinin 
xərclərini ödəmək üçün  subsidiyalar verir (real qiymətləndirmə aparmaqla, bu subsidiyaların 
məbləği 50 milyon von civarında ola bilər).  

Nəhayət, Koreya Sosisal Sahibkarlığın İnkişafı Agentliyi informasiya və şəbəkənin təşkili 
ilə bağlı da zəruri addımlar atır. Buna misal olaraq Sosial Müəssisə Həftəsi, Sosial Müəssisə Günü 
Mərasimi və həftəlik görüşlər kimi tədbirləri göstərmək olar. Bu tədbirlərdə sosial müəssisələri 
təmsil edən səhmdarlar, hökumətin və özəl şirkətlərin nümayəndələri bir araya gəlməklə, şəbəkələr 
qurmaq və sosial müəssisələrin müstəqil idarə olunmasını əks etdirən qiymətləndirmə hesabatları 
ilə bağlı informasiya mübadiləsi aparmaq imkanı əldə edirlər.  Koreya Sosisal Sahibkarlığın 
İnkişafı Agentliyi informasiyaların istifadə olunması və qorunmasına, eləcə də ekosistemin 
müxtəlif aktyorlarının (subyektlərinin) informasiya və resurslarının paylaşılmasına imkan verən 
bütöv bir informasiya sistemi yaratmışdır.21 

Yuxarıda qeyd olunan nümunələr ayrı-ayrı dövlətlərin sosial sahibkarlığa nə qədər böyük 
əhəmiyyət verdiyini göstərir. Bu, ilk növbədə sosial sahibkarlığın cəmiyyətin sosial-iqtisadi 
inkişafında artan rolunun göstəricisidir. Digər tərəfdən, sosial sahibkarlığın daha innovativ və 
səmərəli həll yolları təklif etdiyini təcrübə artıq təsdiq edib. Azərbaycanda da sosial sahibkarlığa 
dövlət dəsətəyi onun inkişafını sürətləndirə bilər və bu istiqamətdə qabaqcıl xarici təcrübədən 
faydalanmaq mümkündür. 

 

3. Azərbaycanda sosial sahibkarlığın mövcud vəziyyəti 
 

Sosial sahibkarlıq fenomeni Azərbaycan üçün də yenidir. Bu sahədə təşəbbüslər son illərdə 
artmaqdadır, lakin sosial sahibkarlıqla bağlı ayrıca qanunvericilik aktı olmadığından bu və ya digər 
təşəbbüsün sosial sahibkarlıq kimi qiymətləndirilməsi çətindir. Doğrudur, mövcud 
qanunvericilikdə sosial müəssisələrlə bağlı müəyyən müddəalar mövcuddur, lakin hesab edirik ki, 
həmin müddəalar sosial sahibkarlıq münasibətlərini tam tənzimləmək gücündə deyil.  

Sosial müəssisə anlayışı «Məşğulluq haqqında» Azərbaycan Respublikası Qanununda öz 
əksini tapıb. Qanunun 1.1.20-ci maddəsinə əsasən, sosial müəssisə – sosial müdafiəyə xüsusi 
ehtiyacı olan və işə düzəlməkdə çətinlik çəkən şəxslərin məşğulluğunun təmin olunması üçün 
yaradılan ixtisaslaşdırılmış hüquqi şəxsdir. Qanun sosial müdafiəyə xüsusi ehtiyacı olan və işə 
düzəlməkdə çətinlik çəkən şəxslərin dairəsinə  əlilliyi olan şəxsləri, o cümlədən sağlamlıq 
imkanları məhdud 18 yaşınadək uşaqları, 20 yaşadək gəncləri, yetkinlik yaşına çatmamış uşaqları 
tərbiyə edən tək və çoxuşaqlı valideynləri, sağlamlıq imkanları məhdud 18 yaşınadək uşaqları 
tərbiyə edən valideynləri, pensiya yaşına iki ildən az qalmış şəxsləri, cəzaçəkmə yerlərindən azad 
edilmiş şəxsləri, məcburi köçkünləri aid edir.22 

Digər qanunvericilik aktı - “Sosial müəssisələrin və kvotadan əlavə iş yerlərinin 
standartları”nın təsdiq edilməsi haqqında Azərbaycan Respublikası Nazirlər Kabinetinin Qərarı 
sosial müəssisələrin standartlarını müəyyənləşdirir. Qərara əsasən sosial müəssisələrin standartları 
aşağıdakılardır: 

- işçilərin orta illik sayının azı 80 faizini Nazirliyin tabeliyində Dövlət Məşğulluq 
Agentliyinin yerli məşğulluq qurumları və ya “DOST” mərkəzlərinin göndərişi ilə işə 
qəbul olunmuş sosial müdafiəyə xüsusi ehtiyacı olan və işə düzəlməkdə çətinlik çəkən 
şəxslər - əlilliyi olan şəxslər, 20 yaşadək gənclər, yetkinlik yaşına çatmamış uşaqları 
tərbiyə edən tək və çoxuşaqlı valideynlər, sağlamlıq imkanları məhdud 18 yaşınadək 
uşaqları tərbiyə edən valideynlər, pensiya yaşına iki ildən az qalmış şəxslər, cəzaçəkmə 
yerlərindən azad edilmiş şəxslər, məcburi köçkünlər (bundan sonra – Şəxslər) təşkil edirlər; 

- Şəxslərə məşğulluq imkanlarının artırılması üçün iş yerində təlim, o cümlədən 
peşəyönümü və peşəhazırlığı istiqamətində məsləhət xidmətləri göstərir; 

- Şəxslərin peşə-əmək reabilitasiyası ilə bağlı tədbirləri həyata keçirir.23 
Göründüyü kimi, qanunvericilik sosial müəssisə anlayışını sırf məşğulluq kontekstində 

nəzərdən keçirir, halbuki beynəlxalq təcrübədə sosial sahibkarlığın əhatə dairəsi xeyli genişdir. 
Digər tərəfdən, sosial sahibkarlıq sahəsində münasibətlərin daha dəqiq tənzimlənməsinə, sosial 
müəssisələrin daha aydın prinsiplər və meyarlar əsasında fəaliyyəti üçün zəruri hüquqi bazanın 
formalaşdırılmasına ehtiyac var ki, mövcud qanunvericilk bunu təmin etmək iqtidarında deyil.  

Aydın hüquqi tənzimləmə həm də ona görə vacibdir ki, sosial sahibkarlığın 
stimullaşdırılması üçün bir sıra güzəştlər, o cümlədən vergi güzəştləri tətbiq etmək mümkün olsun. 
Hazırda Vergi Məcəlləsində müxtəlif vergi növləri üzrə güzəştlər mövcuddur. Həmin güzəştlər 
sosial sahibkarlara da onlardan faydalanmaq imkanı versə də, həmin güzəştlər bilavasitə sosial 
sahibkarlar üçün nəzərdə tutulmayıb. Vergi Məcəlləsində müəyyən edilmiş güzəştlərlə bağlı bəzi 
müddəalara diqqət yetirsək, bunu aydın görə bilərik.  

Vergi Məcəlləsinin 102-ci maddəsi gəlir vergisindən güzəştləri nəzərdə tutur. Məsələn, 
mikro və ya kiçik sahibkarlıq subyekti olan və fərdi sahibkar kimi fəaliyyət göstərən startapların 
“Startap” şəhadətnaməsi aldığı tarixdən innovasiya fəaliyyətindən əldə etdikləri gəlir – 3 il 
müddətinə gəlir vergisindən azaddır. Digər bir misal: Məcəllənin 106.2-ci maddəsinə 
əsasən, əlilliyi olan şəxslərin qeyri-hökumət təşkilatlarına məxsus olan işçilərinin ümumi sayının 
azı 50 faizi əlilliyi olan şəxslərdən ibarət olan istehsal müəssisələrinin mənfəət vergisinin dərəcəsi 
50 faiz azaldılır.24 Eləcə də ƏDV, sadələşdirilmiş vergi və s. vergilərdə də müəyyən güzəştlər 
nəzərdə tutulur. Lakin yuxarıda qeyd etdiyimiz kimi, bu güzəştlər bilavasitə sosial sahibkarlar 
üçün müəyyən edilmiş güzəştlər deyil. 

Azərbaycanda sosial sahibkarlığa xüsusi dəstək mexanizmləri müəyyənləşdirilməyib. Bu 
istiqamətdə fəaliyyət göstərən xüsusi institusional vahidlər də mövcud deyil. Növbəti hissədə 
xarici ölkələrin nümunələrində sosial sahibkarlığa dəstək mexanizmləri ilə tanış olacağıq. 
Onlardan Azərbaycan təcrübəsində də istifadə faydalı olardı. Bununla yanaşı onu da qeyd edək ki, 
Azərbaycanda bilavasitə sosial sahibkarlar üçün nəzərdə tutulmasa da, onların da yararlana 
biləcəyi müəyyən institusional təsisatlar var. Bunlardan biri də Startup Azərbaycan layihəsidir. 

Startup  Azərbaycan layihəsinin əsas məqsədi ölkədə İKT sektorunda investisiya mühitini 
yaxşılaşdırmaq, ən yaxşı İnternet və  İT layihələrini üzə çıxarmaq,  innovativ ideyaların uğurlu 
biznes  sahəsinə çevrilməsinə yardım etməkdir. Layihə çərçivəsində startapçılar üçün 
təlimlər  təşkil olunur, investorlarla görüşlər keçirilir. Startaplara komanda formalaşdırmağa 
köməklik göstərilir.  İnternet biznesə başlamaq istəyənlər üçün layihə çərçivəsində keçirilən 
təlimlərdə uğurlu bizneslə bağlı bilik və təcrübə əldə etmək imkanları yaradılır. Startap 
Azərbaycan komandası  uğurlu hesab ediləcək layihələrin investorlara təqdim edilməsində və 
investor axtarışında seçilmiş satartaplara köməklik edir. Həmçinin investorlar üçün cəlbedici 
layihələrə əlçatımlığın təmin edilməsi istiqamətdə fəaliyyət göstərir. Qarşıya qoyulan məqsədlərin 
həyata keçirilməsi məqsədilə  startap  görüşləri və müzakirələri təşkil olunur. Startap Azərbaycan 
qaliblərə  simvolik mükafatlar təqdim etsə də,  layihələrin  birbaşa maliyyələşməsi onların 
investorlara və müxtəlif fondlara təqdim edilməsiylə həyata keçirilir.25 

Göründüyü kimi, Azərbaycanda sosial sahibkarların da faydalana biləcəyi müəyyən 
mexanizmlər olsa da, sosial sahibkarlığın böyük ölçüdə inkişafını təmin edə biləcək hüquqi və 
institusional mexanizmlər hələ yaradılmayıb. Təbii ki, ilk növbədə hüquqi müəyyənliyin təmin 
edilməsi, zəruri qanunvericilik bazasının formalaşdırılması məqsədəuyğundur. 

Azərbaycanda sosial sahibkarlıqla bağlı ən ciddi problemlərdən biri bu fenomenlə bağlı 
kifayət qədər məlumatlılığın olmamasıdır. Bəzi hallarda fəaliyyəti sosial sahibkarlıq xarakteri 
daşıyan şəxslər belə, həyata keçirdiyi fəaliyyətin əslində sosial sahibkarlıq fəaliyyəti olduğunun 
bilmirlər. Sosial sahibkarlarla apardığımız müzakirələrdə iştirak edən sosial sahibkarların bir çoxu 
bunu etiraf edib.  

Sosial sahibkarlıq sektoru hələ zəif inkişaf etdiyindən sosial sahibkarların 
assosiasiyalaşması prosesi də hələ başlamayıb. Halbuki sosial sahibkarların assosiasiyalarda 
birləşməsi onların imkanlarını əhəmiyyətli dərəcədə artıra bilər. Hesab edirik ki, sosial 
sahibkarlığın inkişafı bu prosesi qaçılmaz edəcək. 

Bütün mövcud problemlərə baxmayaraq, Azərbaycanda mahiyyət etibarı ilə sosial 
sahibkarlıq xarakteri daşıyan təşəbbüslər var və onlar artmaqdadır. Ümid edirik ki, zəruri hüquqi 
və institusional islahatlar nəticəsində aşağıda təqdim etdiyimiz nümunələrin sayı çoxalacaq və 
onlar Ölkəmizin sosial-iqtisadi inkişafına əhəmiyyətli töhfələr verəcək. 

Education HUB. Azərbaycanda sosial sahibkarlığın inkişafı istiqamətində mühüm 
fəaliyyətlər həyata keçirən Education HUB 2016-cı ildə yaradılıb. Təşkilatın əsas fəaliyyət 
istiqamətlərindən biri Azərbaycanda sosial sahibkarlığın təşviq olunması və bu sahədə fəaliyyət 
göstərən qurumlar arasında əlaqələndirmənin yaradılması, təlim və tədris proqramlarının 
hazırlanması, mübadilə səfərlərinin təşkili və konsultasiya xidmətləridir. 2 

2019-cu ildə Education HUB “Sosial Sahibkarlıq Proqramı” çərçivəsində təlimlər həyata 
keçirib, Gürcüstanın paytaxtı Tbilisi səfərinə 3 günlük mübadilə səfəri təşkil edib. Bundan əlavə, 
təşkilat Mərkəzi Aran bölgəsindən olan 15 xanım üçün Bakıda Azercell şirkətinin Barama 
İnnovasiya və Sahibkarlıq Mərkəzində təcrübə klinikası təşkil edib.  

2019-cu il Mayın 6-da Bakıda ilk dəfə olaraq “Education HUB” və Azərbaycan Qadın 
Sahibkarlığının İnkişafı Assosiasiyasından (AQSİA) olan tərəfdaşların təşkilatçılığı, İqtisadiyyat 

Nazirliyi, Ailə, Qadın və Uşaq Problemləri üzrə Dövlət Komitəsi (AQUPDK), Kiçik və Orta 
Biznesin İnkişafı Agentliyinin (KOBİA) tərəfdaşlığı ilə Azərbaycanda ilk dəfə olaraq Sosial 
sahibkarlıq forumu keçirilib.  

“Education HUB” Finlandiyanın paytaxtı Helsinki şəhərində keçirilən Avropa İttifaqının 
“Sahibkarlığın tədrisi üzrə ən yaxşı proqram” nominasiyasının finalçısı olub. Mükafatlandırma 
mərasimində əmək, məşğulluq və sosial məsələlər üzrə Avropa komissarı Marianne Thyssen 
“Education HUB”a xüsusi sertifikat təqdim edib.26 

WoWoman. Azərbaycanda gənc yaşlarında, kənar dəstək olmadan biznes quran qadınların 
sayı çox deyil. Onlardan biri hazırda dünyada məşhur olan WoWoman sosial layihəsinin rəhbəri 
Zara Hüseynovadır. Z.Hüseynovanın sahibkarlıq fəaliyyəti hələ tələbəlik dövründə başlayıb.  

Azərbaycan Dövlət Neft Akademiyasının Biznes İnzibatçılığı bölümündən məzun olan 
Zara ali təhsilin elə ilk aylarından onlayn biznesə başlayır və çox qısa bir müddətdə artıq doqquz 
ildir fəaliyyət göstərən “AlZA” ziyafət geyimləri mağazasını yaradır. 

Tələbə olduğu müddətdə dünyanın ən böyük tələbə-gənclər təşkilatı sayılan AIESEC-də 
yerli komitə rəhbəri kimi fəaliyyət göstərən gənc sahibkar xanım başqa heç bir müəssisədə 
korporativ təcrübə keçmədən bütün bilik və bacarıqlarını öz fərdi təşəbbüsləri olan bizneslərin 
reallaşdırılmasına sərf edir. 

Təhsilə xüsusi önəm verən Zara ABŞ-ın Harvard, Stanford, MIT və Massaçusets kimi 
nüfuzlu universitelərində sahibkarlıq üzrə müxtəlif proqramlarda iştirak edir, bir sıra formal və 
qeyri-formal təlim və seminarlara qatılır. Bu təhsil və təlim proqramları onun dünyagörüşünün 
formalaşması, yeni bilik və bacarıqlar əldə etməsində mühüm rol oynayır. 

İlk biznesini qurduğu illərdə  Zara üçün hər şey heç də asan başa gəlmir. Yaşının çox gənc 
olması, üstəlik xanım olması ətrafında ona qarşı müəyyən inamsızlıq yaratsa da o, təslim olmur. 
Gənc yaşda, az sərmayə ilə, biznes əlaqələri olmadan uğurlu biznes qurmağı bacararaq o, ətrafının 
ikiqat ehtiramını qazanmağa nail olur.  

Zara düşünür ki, hər bir fəaliyyətin arxa planında müəyyən dəyər və sosial fayda olmalıdır. 
Bu baxımdan WoWoman platformasını qurarkən əsas motivlərdən biri də o idi ki, xanımlara seçim 
azadlığı imkanı yaradılsın. Bu reallığa çatmaq üçünsə onlara lazımi bilik və bacarıqların 
öyrədilməsi, motivasiya, fərdi inkişaf kimi önəmli mövzularda dəstək verilməli idi. WoWoman 
sosial biznesinin təməlində dayanan sosial hədəf gənc xanımlara öz potensiallarını 
gerçəkləşdirmək üçün gərəkli olan həmin dəstəyi verəcək bir platforma yaratmaq idi. 

Sosial sahibkarlıq haqda müxtəlif yanaşmaların olduğunu vurğulayan Zara hesab edir ki, 
sosial təşəbbüsün təməlində elə bir biznes model olmalıdır ki, bu təşəbbüsün davamlılığını təmin 
edə bilsin. Bu zaman biznesin inkişafı üçün vacib olan mənfəət və kommersiya tərəfinin fonunda 
sosial təsir prioritet olaraq qalır. 

Məhz bu sosial təsiri hədəf seçən WoWoman sosial layihəsi indiyə qədər yüzlərlə gənc 
xanımın həyatına müxtəlif formalarda töhfə verib. Son beş il ərzində cəmiyyətdə qadınların 
səlahiyyətlərinin artırılması, stereotiplərin qırılması və müxtəlif mövzularda fərqindəliyin 
artırılması WoWoman-ın fəaliyyətinin ana xəttləri olmuşdur. Bəlkə də ən böyük sosial faydası sırf 
fərqindəliyin artırılması olan WoWoman bu yolla yüzlərlə qadının dəyişim hekayələrinin 
gerçəkləşdiyi bir platformaya çevrilmişdir. 

Fərdi inkişaf, biznes təlimçiliyi, bütövlükdə təhsildən tutmuş restoran biznesinə qədər 
tamamilə fərqli sahələrdə fəaliyyən göstərən platformanın “Tech-tech xanım”, Digital marketing, 
IT proqramlaşdırması kursları,  “WoW Venture” startup biznes proqramları, “WoWoman  in me” 
kimi iri layihələri ilə yanaşı fərdi inkişafa və yumşaq bacarıqların inkişafına təkan verən bir sıra 

                                                           
26 https://azertag.az/xeber/Education_HUB_teskilati_An_yaxsi_sahibkarliq_tedrisi_proqraminin_finalchisi_olub-
1344844 



proqramlarından minlərlə gənc qadın məzun olaraq öz həyatlarını bu və ya digər dərəcədə dəyişə 
bilmişlər.  Uğurlu göstəricilərinə görə, 2018-ci ilin oktyabrında MDB ölkələrindən yeganə olaraq 
WoWoman Facebook tərəfindən dünyanın 100 ən yaxşı cəmiyyəti,  Zara Hüseynova isə 2019-cu 
ildə Forbes jurnalının Avropada 30under30 siyahısına daxil edilib. 

One Young World beynəlxalq konfransında Zara Hüseynova Niderland kraliçası, 
İrlandiyanın keçmiş prezidenti, Twitter həmtəsisçisi, Nobel mükafatı laureatları, Naomi Kempbel 
kimi dünya ulduzları və başqaları ilə birlikdə çıxış edərək öz timsalında Azərbaycan 
qadınlarının  hekayəsini bütün dünya ilə paylaşıb. 

Hazırda davam edən təlimlər sırasında regionlarda ingilis dili müəllimlərinin bacarıqlarının 
artırılması təlimlərini qeyd etmək olar. “Zərif əllərin gücü” adlı tənha analar üçün sıfırdan dərzilik 
kurslarını təşkil edən WoWoman bu xanımlara dərziliklə yanaşı həm də öz xidmətlərini sata 
bilmələri üçün marketinq və satış təlimləri də keçir. 

Cari pandemiya səbəbilə onlayn müstəviyə keçən WoWoman komandası hazırda daha çox 
vebinarlar vasitəsilə fəaliyyətlərini davam etdirir.27 

Kekalove Adaptive Fashion. Hazırda İqtisad Universitetində Biznesin İdarə olunması 
ixtisası üzrə bakalavr təhsili alan Məhəmməd biznes ideyasının müəllifidir. Fiziki məhdudiyyəti 
olan, əsasən də əlil arabası istifadəçisi olan insanlar üçün adaptiv geyimin hazırlanması bu 
təşəbbüsün əsas məqsədidir. Müxtəlif təyinatlı geyimləri geyinən zaman əngəlli insanlar bir çox 
halda həddən artıq zaman və enerji sərf etməli olurlar. Kekalove geyimləri ilə bu zaman və enerji 
itkisini minimuma endirə biləcəyini düşünən Məhəmməd əngəlli insanların həyatlarını 
asanlaşdırmağı əsas hədəf kimi görür. Digər məqsəd isə əngəlli insanların cəmiyyətimizdə kifayət 
qədər geniş təmsil olunmaması səbəbindən onların kölgədə qalan problemlərini işıqlandırmaqdır. 

Kekalove geyimləri hədəf kütlənin həyatını asanlaşdırmaq və onların daha məmnun və 
rahat olmasına töhfə verməklə yanaşı, həm də geyim sənayesində istehsalçılar arasında adaptiv 
geyim ehtiyacının önəmini xatırladaraq mövzu ilə bağlı fərqindəlik yaratmaqla vəkillik funsiyasını 
da icra etmiş olur. Layihənin yarada biləcəyi sosial təsirlər təkcə qeyd olunanlarla məhdudlaşmır. 
Əngəlli insanları moda sənayesinə cəlb edərək onların toplum həyatında aktiv iştirakını təmin 
edəcək açıq cəmiyyət formalaşdırılması da bu təşəbbüsün əsas sosial missiyalarından biridir. Gənc 
sahibkar hesab edir ki, bu biznesin cəmiyyətə gətirə biləcəyi ən mühüm sosial təsir inklüzivliyin 
artırılması, fiziki əngəl tanımadan hər bir fərdin toplum həyatında iştirakının təmin edilməsidir. 

FLEX (Gələcəyin Liderləri) proqramı xətti ilə bir il ABŞ-da təhsil alan Məhəmməd 
Harvard Biznes məktəbinin gənc liderlər üçün nəzərdə tutulan CELP sahibkarlıq proqramının da 
məzunudur. Məhəmmədin “Kekalove Adaptive Fashion” biznes ideyası təsadüfən 
yaranmayıb. Uşaqlıqdan görmə əngəlli nənəsi ilə birgə yaşayan Məhəmməd fiziki məhdudiyyəti 
olan insanların gündəlik həyatlarına rastlaşdıqları problemlərin birbaşa şahidi olub. Bu ona yeni 
və fərqli layihə yaratmasına imkan yaradıb. ABŞ-da inklyüziya şəraitində birlikdə təhsil aldığı 
əngəlli tələbə dostları ilə ünsiyyət zamanı fərqli keys və məhdudiyyətləri də müşahidə edərək daha 
çox məlumat toplayan Məhəmməd artıq 2019–cu ilin yazından “Kekalove Adaptive Fashion” 
startup-ını təsis edir. 

Fəaliyyətə başladığı ilk vaxtlardan ard-arda bir çox uğurlara imza atan gənc sahibkar və 
komandası hazırda daha çox əzm və həvəslə layihəni davam etdirirlər. Komanda ilk vaxtlarda 
Barama innovasiya və sahibkarlıq mərkəzinin Barama inkubasiya proqramının qalibi seçilmiş və 
6 ay ərzində biznesin qurulması üzərində həmin mərkəzdə komanda olaraq çalışmışlar. Daha sonra 
dünyanın ən böyük sosial biznes mərkəzlərindən olan “Yunus and Youth” proqramının təqaüdçüsü 
seçilmiş və növbəti 6 ay ərzində bu proqram  vasitəsilə layihənin inkişafına yönəltmişdir. 

ABŞ-ın Azərbaycandakı səfirliyinin “İcma quruculuğu təşəbbüsləri” proqramında qalib 
seçilərək bu proqram çərçivəsində yeni layihə üzərində çalışan komanda yaxın zamanda ilk 
adaptiv geyim kolleksiyasını təqdim etməyi planlaşdırır. 

Kekalove layihəsinin ən mühüm uğuru isə Britaniya Təhsil Şurasının “Creative spark” 
proqramının ölkə üzrə sosial təsir kateqoriyasında qalibi  olması ilə başlayır. Bu proqram 
çərçivəsində Məhəmməd Azərbaycanı 8 postsovet ölkəsi arasında təmsil edərək kreativ kateqoriya 
üzrə  qalib seçilir və proqramın beynəlxalq çempionu ünvanını qazanaraq ilkin sərmayəni əldə 
edir. 

Məhəmməd hesab edir ki, sosial sahibkarlıq fenomeninin önəmi onun sosial təsir 
elementinin və yaratdığı sosial faydanın əhəmiyyəti ilə getdikcə daha da artır. Digər yerli sosial 
sahibkarların fəaliyyətindən ilhamlandığını bildirən gənc sahibkar bu ideyanın təsir miqyasını 
artıraraq daha çox insanın həyatına toxunmağı və daha çox insana kömək edə bilməyi 
planlaşdırır.  Bu məqsədlə o, Kekalove Adaptive Fashion ideyasını tək Azərbaycanda deyil, 
regionun və dünyanın seçilən adaptiv geyim brendlərindən birinə çevirməyi hədəfləyir. 

Kekalove təşəbbüsü əngəlli insanların təkcə geyim məsələsini həll etməklə kifayətlənmir. 
O, həmçinin icma quruculuğunda da yaxından iştirak edərək, onların digər qayğılarının da 
işıqlandırılmasında, özünüinkişaf məsələlərində dəstək olmağı gələcək planları arasında görür.28 

Vascolab. Gülnar Absalamova Vascolab şirkətinin həmtəsisçisi, eyni zamanda biznesin 
inkaşafı üzrə məsul şəxs vəzifəsini icra edir. Bu, Gülnarın ilk start-up layihəsi deyil. ADPU-nun 
riyaziyyat xtisasını bitirdikdən sonra Gülnar təhsil sahəsində özünün müşahidə etdiyi bəzi 
boşluqları aradan qaldırmaq üçün təhsil platforması yaradır. Bu platforma əsasən abituriyentlərə 
ixtisas seçimi və təhsilin növbəti pillələri ilə bağlı qərarlarında yardımçı olacaqdı. 

Daha sonra o, turizm sahəsində start-up layihəsinə başlayır. Artıq bu sahədə müəyyən 
təcrübə toplayandan sonra Gülnar və komanda yoldaşları qlobal əhəmiyyətli məsələ olan ətraf 
mühitin mühafizəsi ilə bağlı təşəbbüsünü yeni start-up layihəsinə çevirir. Burada əsas məqsəd 
vaxtında toplanmayan tullantıların ətraf mühitdə yaratdığı bir sıra mənfi təsirləri aradan qaldırmaq 
idi. 
Layihə müəllifinin sözlərinə görə layihə cihaz təminatı və proqram təminatı olmaqla iki hissədən 
ibarətdir. Birinci hissədə istehsalı elə Azərbaycanda baş tutmuş cihaz tullantı konteynerlərinə 
yerləşdirilir. Konteynerlərinin beyni sayılan bu cihaz konteynerlərin dolma səviyyəsi, hər hansı 
yanğın təhlükəsi və s. ilə bağlı məlumatı layihənin ikinci mərhələsi sayılan proqram təminatına 
ötürür. Bu proqram vasitəsilə bələdiyyələr istənilən konteyner haqda cari vəziyyəti asanlıqla görə 
bilir. Əlavə olaraq vaxt və yanacaq itkisini azaltmaq üçün bu proqram təminatı vasitəsilə 
konteynerlərə gedən ən optimal yol trayektoriyası müəyyən edilərək sürücülərə öncədən bildirilir. 
Nəticə etibarilə yaşayış məntəqələrində tullantı qablarının aşıb-daşmasının və bu vəziyyətin ətraf 
mühit üçün yaratdığı problemlərin qarşısı alınmış olur. 

Layihənin nəticələrini rəqəmlə ifadə edən Gülnar qeyd edir ki, bu təşəbbüs bələdiyyələrin 
logistik xərclərini 60 %-dək, ətraf mühitin əsas problemlərindən olan karbon emissiyasını isə 45 
%-dək azaltmağa imkan verir. Bütün bunlar isə ayrı-ayrı ölkə və qurumların dayanıqlı inkişaf 
məqsədlərinə çatmasına kömək etməklə layihənin məqsədini reallaşdırmış olur. 
İki il əvvəl başlanılan bu layihə artıq bir sıra uğurlara imza atıb. Elə başladıqları ildə dünyanın ən 
yaxşı yaşıl biznes layihəsi olan ClimateLounchpad müasbiqəsi çərçivəsində ölkə üzrə finalçı 
seçilən Vascolab komandası ölkəni Şotlandiyada təmsil etmə hüququ qazanır. Daha sonra 
Bəhreyndə keçirilən start-up həftəsində ən yaxşı cihaz təminatı kateqoriyasında ikinci yeri 
qazanmış Vascolab layihənin pilot versiyasını reallaşdırmaq üçün razılıq əldə edir. 
Yerli müsabiqələrdə də uğurla iştirak edən Vascolab AMEA-nın start-up həftəsində ən yaxşı 

innovativ layihə nominasiyası üzrə birinci yeri qazanır.BP Azərbaycan şirkətinin təşkilatçılığı ilə 
həyata keçirilən start-up müsabiqəsində iştirak edərək 300 start-up arasından birinci yeri və Qrand 
mükafatını qazanmaq Gülnar üçün Azərbaycan daxilində qazanılan ən böyük 
uğurlardandır.Gülnar və komandasının uğurları bununla bitmir. Növbəti mərhələdə ABŞ-da 
keçirilən 6 həftəlik intensiv proqram olan GIST- biznes inkubasiya proqramına qəbul olan Gülnar 
hesab edir ki, bu proqramda iştirakın həm onun biznesi, həm də şəxsi inkişafı üçün əhəmiyyəti 
böyük olub. 

Gülnar daha sonra cihaz təminatı üzrə dünyanın ən yaxşı akselerasiya proqramı sayılan 
BRINC akselerasiya proqramına qəbul olaraq bu proqram çərçivəsində ilkin xarici investisiyanı 
əldə etməyə nail olur.Vascolab artıq şirkətlərlə əməkdaşlığa da başlayıb. Bunların arasında həm 
yerli, həm də xarici şirkətlər var. “Made in Azerbaijan” brendi adı altında məhsullarını Oman, 
Bəhreyn, Səudiyyə Ərəbistanı və Misir kimi ölkələrə ixrac edən Gülnar artıq Kanada və ABŞ kimi 
ölkələrdə olan analoji şirkətlərlə əlaqələr qurmağa başlayıb və ümid edir ki, bu əməkdaşlıqlar 
layihənin daha geniş yayılmasında ona kömək edəcəkdir.29  

'Azerbaijani Socks". Əsrin əvvəlində ABŞ-dan ölkəmizə ilk dəfə qısa müddətə səfər edən 
əslən Minnesotadan olan Tereza Hamlin, həyatının növbəti 15 ilini ölkəsindən kilometrlərlə 
uzaqda, okeanın o biri tayında yerləşən Azərbaycan adlı ölkədə yaşayacağını ağlına belə 
gətirmirdi. İngilis  dilinin tədrisi məqsədilə 2012-ci ildə paytaxt Bakıdan ölkənin şimalına, Qusar 
rayonuna köçür. Elə hər şey də bununla başlayır. 

Qusarda yaşadığı illər ərzində, yerli icmadakı insanların yaşayış tərzini, gündəlik ənənə və 
vərdişlərini müşahidə edərkən, yerli qadınların toxuculuqla, xüsusilə də corab toxumaq 
ənənəsini  kəşf edir. 

Əslən Amerikalı olan Tereza bu mənzərəyə kənardan baxaraq, bunun fərqli bir sahə 
olduğunu və göz oxşayan naxışlı toxumaların vizual olaraq necə möhtəşəm göründüyünü 
müşahidə edir. Fərqli  mədəniyyətlərdən və mühitdən gələn insanların nəzərinə bu detallar daha 
tez çarpır və məsələyə fərqli baxış bucağından yanaşdıqda fərqli nəticələr ortaya çıxmış olur. 

Tereza rəngarəng və füsünkar formada hazırlanan corabların həm milli ənənənin daşıyıcısı 
olduğunu, eyni zamanda kənd  qadınlarının maddi cəhətdən özlərini təmin etmək üçün məşğul ola 
biləcəyi fəaliyyət sahəsi olduğunu anlayır. Bu məqsədlə potensial satış etmək üçün mövcud şəxsi 
imkanların azlığını nəzərə alaraq, mövcud vəziyyəti sosial biznesə çevirmək, dünyaya çıxarmaq 
amalı ilə atılan ilkin addımlar öz bəhrəsini verir. 

Kənd  qadınları ehtiyacları olmasına baxmayaraq  çox zaman ailədəki şəraitə görə evdən 
kənarda başqa iş yerində işləməklə bağlı çətinliklərlə üzləşirlər. 

Ona görə də, Tereza Hamlin yerli icmada - qonşuluqda, ucqar qəsəbə və kəndlərdə 
olan  corabçı qadınları axtarıb-tapır və onlarla səmərəli iş birliyinə başlayır. 

Əsasən kəndlərdə, rayonlarda yaşayan qadınlarla əməkdaşlıq edərək onların bu sahədə 
daha da inkişaf etməsi üçün səylər göstərir. 

Qusarda başlanan, artıq 5 ilə yaxındır fəaliyyət göstərən "Azerbaijani Socks" sosial biznesi 
indi artıq 15 rayonu və onlarla qadını əhatə etməklə uğurla davam etdirilir. 

Əvvəllər yaşlı insanlarla başlanan təşəbbüs, sonralar orta yaşlı qadınlarla və gənc 
qızlarla  davam etdirilir. 

"Qadınlar bacarıqlara yiyələnərək asudə vaxtlarını düzgün dəyərləndirməklə, öz iqtisadi 
müstəqilliyini qismən təmin edə bilirlər.'' - deyə Tereza Hamlin əsas məqsədinin elə məhz bu 
olduğunu qeyd edir. 

Hal-hazırda Azərbaycan da daxil olmaqla, dünyanın müxtəlif nöqtələrinə "Azerbaijani 
Socks" brendi altında çatdırılan qədim milli ənənəyə sadiq toxuma işləri, corablar, artıq getdiyi 

ünvanlara həm də qədim odlar yurdunun ruhunu, özünəməxsusluğunu və corabçı qadınların uğur 
həkayəsini də daşımaqdadır.30 

Hands Art.  Bu sosial təşəbbüsün təsisçisi gənc sosial sahibkar Murad Məmmədov 9 il 
ərzində əlillik mövzusunda müxtəlif sosial layihələrdə iştirak edib. Layihələrdən əldə etdiyi 
biliklər 2019-cu ilin payızında  Murada ’’Hands Art’’ sosial layihəsinin təməlini  qoymağa təkan 
verir. 

“Hands Art”-ın  əsas missiyası əlilliyi olan şəxslərin daha müstəqil həyat yaşaması üçün 
onların maddi gəlirlərinin artmasına dəstək olmaqdır. “Hands Art” əlilliyi olan şəxslərin 
hazırladıqları əl işlərinin satılmasına kömək göstərir, bu işdə əlilliyi olan şəxslərlə (ustalarla) 
müştərilər arasında vasitəçilik edir, əlilliyi olan ustaların tanıdılması istiqamətində fəaliyyətlər 
həyata keçirir. Baku Business Factory işləmək üçün “Hands Art”-a yer ayırıb. Crowdfunding 
vasitəsilə toplanan təxminən 300 AZN-lə fəaliyyətə başlayıb. Fəaliyyətin davamlılığını təmin 
etmək çətinliyi var.31 

Murad Məmmədovun sözlərinə görə, buna görə də, layihənin əsas missiyası bərabərliyi 
təbliğ etməklə insanların dostluq və sevgi içərisində yaşamasına, fəaliyyət göstərməsinə nail 
olmaqdır. Murad eyni zamanda beynəlxalq təşkilatların Bakı nümayəndəlikləri ilə də yaxından 
əməkdaşlıq edərək onların ən yaxşı təcrübələrini paylaşır.32 

"Oh La La". 2018-ci lin lap əvvəlində dostu ilə birlikdə idarə etdiyi SMM fəaliyyəti ilə 
məşğul olan müəssisənin yerləşdiyi ofisin kirayələnməsində gözlənilməz problemlər yaranır. 

Baş verən çətinliklərin gətirdiyi mənfi təsirlər təbii olaraq əməkdaşlıq etdiyi müştərilərdən 
də yan keçmir, yaranmış maliyyə problemləri səbəbindən kadr dəyişikliyi baş verir və işi tərk 
etməli olur. 

Məyusluğa, bədbinliyə qapılmadan yaranmış çətinliklərdən mümkün çıxış yolları axtarılır, 
mübarizə aparılır və düşünülən potensial ideyalardan biri fərqli konsepsiyalı, sırf xanımlara xidmət 
edəcək kafenin yaradılması olur. 

Bəlkə də il qədəmlərini qoyanda Taleh Şirinovun ağlına belə gəlməzdi ki, yaranacaq 
çətinliklərə görə öz komfort zonasından uzaqlaşıb başqa bir sahənin arxasınca getməli, ən əsası 
belə bir sahənin mövcudluğundan xəbərdar olmadan cəmiyyətə töhfə verən yenilikçi Sosial 
Sahibkarlıq layihəsinin təməlini qoymuş olacaq. 

Bir çox sahibkarlarda olduğu kimi, görünür Taleh Şirinovu da həyatın gətirdiyi çətinliklər 
sosial dəyəri olan layihənin yaradılışı üçün hazırlayırmış. 2018-ci ilin əvvəlində cərəyan edən ani 
dəyişikliklər həmin ilin artıq sentyabrın ayının 15-də Fransız üslüblu "Oh La La" adlı kafenin 
açılışı ilə sonlanır. 

Paytaxtın mərkəzi küçələrindən birində yerləşən "Oh La La" Kafesi həm də atelye-butik, 
təlimlərin keçirildiyi yer olaraq xanımların asudə vaxtının, istirahətinin təşkilinə öz töhfəsini 
verməklə yanaşı, bilavasitə maariflənmə və xanımların şəbəkələşməsinə dəstək  mərkəzinə 
çevrilib. 

Kafedə müxtəlif mövzularda, motivasiya, özünü-inkişaf yönümlü layihələr keçirməklə 
xanımların şəxsi inkişaf, maariflənmə məqsədlərinə çatmaq yolunda onlara dəstək olunur. 

Sosial Sahibkarlıq müəssisəsi kimi cəmiyyətə gətirdiyi başqa bir dəyər isə müxtəlif 
sahibkarlıq fəaliyyəti ilə məşğul olan qadınların öz əl işlərini burada satış məqsədilə sərgiləyib 
təqdim edə bilmələrinə də şərait yaradılır. Məkan eyni zamanda sosial sahibkarların şəbəkə 
görüşünə də ev sahibliyi edib. 

"Elə insanlar var ki, bu sahədədirlər, maliyyə qazanmaqla bərabər cəmiyyətə  faydada 
töhfələri olur. Lakin onlar bunun Sosial Sahibkarlıq olduğunu bilmirlər. Maariflənməyə diqqət 

ayrılarsa agahlılıq, fərqindəlik sayəsində, onların mövcud olan resurslara əlçatanlığını təmin 
etməklə öz sosial biznes layihəsinin fərqli tərəflərini kəşf edib, təkmilləşdirib daha müsbət 
dəyişikliklərə doğru irəliləmək mümkündür" - deyə müsahibimiz Taleh Şirinov maariflənmənin 
həyatımızda açar rolu oynadığını vurğulayır.33 

BUTA Art & Sweets. Sumqayıtdan olan Sara BUTA Art & Sweets layihəsinin təsisçisidir. 
Üç il öncə Sara Rəcəbli 160 AZN büdcə ilə öz biznesinə başlayıb. Layihənin əsas məqsədi 

fiziki məhdudiyyəti olan qadınların işsizlik problemini həll edərək onların maliyə müstəqilliyinə 
dəstək vermək idi. 

Sosial Sahibkarlıqda ən böyük çətinlik və ən vacib məqsəd hər hansı bir sosial problemin 
həllində insanların ona qarşı olan stereotipinin, yanaşmasının dəyişdirilməsi olduğunu qeyd edən 
Sara Rəcəbli bildirir ki, ən çətin vəzifələrdən biri də həmin qadınların həyat yoldaşlarının iş ilə 
bağlı stereotipini sındırmaq və qadınların həm də öz ayaqları üzərində necə dayana biləcəyini 
onlara əyani şəkildə aşılamaqdır. 

Bakı və Sumqayıtdan olan 20 nəfər qadınla əməkdaşlıq edərək onların hazırladığı 
şirniyyatlar müxtəlif ölkələrin tədbirlərində təqdim olunub və qadınların uğur hekayəsi paylaşılıb. 
2018-ci ildə “Yunus & Youth” sosial sahibkarlıq proqramında iştirak etmiş, proqramın təqaüdünü 
qazanaraq Niderland Krallığının Haaqa şəhərində keçirilən “One Young World 2018” zirvəsində 
Azərbaycanı təmsil etmişdi. 

2019-cu ildə Sara Rəcəbli “Sosial Sahibkarlıq” nominasiyası üzrə Azərbaycan 
Respublikası Prezident mükafatının qalibi seçilmişdir. Bu da öz növbəsində fiziki məhdudiyyətli 
insanlara qarşı illər boyunca formalaşmış qəliblərin müəyyən dərəcədə dağılmasına, onların 
səsinin daha geniş kütləyə çatdırılmasına töhfə verilmişdir. 

Məqsədi həm də qadınları fərdi və güclü sahibkar kimi formalaşdırmaq olan BUTA Art & 
Sweets layihəsi yarandığı andan etibarən indiyə qədər 50 qadın üçün 15 master klass proqramı da 
həyata keçirib. Eyni zamanda pandemiya dövründə Bakı və regiondan olan 100-ə yaxın qadın 
onlayn sosial sahibkarlıq proqramına cəlb olunmuşdu. 3 ay davam edən proqram zamanı 30-dan 
çox mentor iştirakçılara öz dəyərli tövsiyyə və məsləhətlərini vermişdi. 

Saranın sözlərinə görə Azərbaycanda Sosial Sahibkarlığın geniş vüsət almasına təsir 
göstərən münbit şəraiti və ya cəmiyyətdəki bəzi sosial çatışmazlıqları nəzərə alsaq, həm sosial 
problemlərin həllini, həm də buna adekvat olaraq innovativ məhsulların istehsal olunmasını ideya 
halında birləşdirərək, güclü sosial biznes layihələri reallaşdırmaq mümkündür. 

"Üç il əvvəl ideyamı ətrafımda olan insanlarla paylaşanda çoxları bu layihənin 
reallaşacağına inanmırdı. Fiziki və əqli məhdudiyyətli insanların hazırladığı məhsulları heç kimin 
almayacağını düşünürdülər. Odur ki, hansısa sosial problemi həll etmək üçün heç kimi və heç nəyi 
gözləməli deyilik, kiçik addımlarla, hətta sıfır büdcə ilə də böyük dəyişikliklər edə bilərik" - deyə 
biznes ideyasına güvənməyin nə qədər vacib olduğunu vurğulayan Sara Rəcəbli, bütün maneələrə 
baxmayaraq hər kəsi öz sosial biznes layihəsini həyata keçirmək yolunda qətiyyətli və cəsarətli 
olmağa çağırır.34 

“LOVE by veganazer”. Azərbaycan Dövlət İqtisad Universitetinin (ADİU) Xüsusi 
istedadlar qrupundan məzun olduqdan sonra Vüsalə Məhərrəmova MBA üzrə magistratura 
təhsilini İsveçrədə davam etdirir. Təhsilini bitirib Bakıya qayıtdıqdan sonra xarici bir şirkətin 
marketinq şöbəsində çalışmağa başlayan Vüsalə səkkiz il yarım həmin şirkətdə fəaliyyət göstərir. 
Lakin, uşaqlıqdan heyvanlara olan xüsusi sevgisi onu çox sevdiyi iş yerindən ayrılıb hazırkı veqan 
biznesini qurmağa sövq edir. 

 Üç il vegetarian həyat tərzi sürdükdən sonra veqan qidalanma tərzinə keçən Vüsalənin ən 
böyük çətinliyi isə dadlı milli təamlardan və ərzaqlardan imtina etməli olması idi. Paralel olaraq 
                                                           
33 https://fed.az/az/biznes/bakida-qadinlar-ucun-meshur-kafe-nece-yarandi-sosial-sahibkarliq-89738 
34 https://aqreqator.az/az/cemiyyet/996799 



Vüsalə veqan ərzaq məhsullarının əlçatan olmaması səbəbilə ərzaqların tərkibinin araşdırılmasına 
da xeyli vaxt sərf etməli olurdu. Bütün bu prosesdə Vüsalə həm də müşahidə edir ki, veqan 
qidalanma tərzi haqda Azərbaycan dilində onlayn məlumat mənbəyi demək olar ki yoxdur. 

 Bütün bunlar sonda Vüsalənin səkkiz illik iş yerindən ayrılıb özünü və vaxtını tamamilə 
bu sahəyə həsr etməsinə gətirib çıxardı. Nəticə olaraq, Azərbaycan dilində veqan həyat tərzi ilə 
bağlı ilk bloq səhifəsi yaranır. Bu səhifədə oxuculara veqanlıqla bağlı faydalı bilgilər verilir, hansı 
veqan məhsulun haradan alına biləcəyi haqda məlumatlar yerləşdirilir, həmçinin ekoloji həssaslığı 
olan insanlara təkrar emal və s. haqda tövsiyə xarakterli məzmun təqdim edilir. Vüsalə həm də bu 
platforma vasitəsilə veqanlıq və vegetarianlıqla maraqlanan gənclərə fərdi şəkildə dəstək olur, öz 
hekayəsi ilə onları ruhlandırır. 

COVİD-19  ilə bağlı bu prosesdə müəyyən ləngimələr yaşansa da, xarici tədarükçülərin 
işlərində durğunluq olmasına baxmayaraq Vüsalə inadla veqan mağazasını açmağa nail olur. Artıq 
bu ilin aprel ayından Bakıda ilk veqan dükanı fəaliyyətə başlayır. Çatışmayan veqan qatıq, veqan 
pendir kimi ərzaqları isə Vüsalə özü şəxsən hazırlayaraq alıcılara təqdim edir. 

 Vüsalənin vegan dükanının fərqi və üstünlüyü həm də ondadır ki, bu mağaza təkcə veqan 
məhsulların satışını təşkil etmir, o, həm də başqa bir sosial hədəfi də özündə birləşdirir. Belə ki, 
sahibkar xanım mağazada müxtəlif sosial qruplardan olan şəxslərin sosial-ekoloji faydası olan əl 
işləri və məhsullarının  tamamilə təmənnasız şəkildə satışına dəstək olur. Dükanda qurulmuş iki 
xüsusi vitrin məhz bu məhsullar üçün ayrılıb. 

 Vüsalənin fəaliyyətindəki digər istiqamət artıq mövcud olan qida bizneslərinin 
veqanlaşdırılmasıdır. Vüsalə bu servisi də tamamlilə təmənnasız edir. Bu məqsədlə o fiziki 
məhdudiyyətli xanımların “Buta Arts and Sweets” vasitəsilə hazırladığı şirniyyatları 
veqanlaşdırmağa nail oldu. Bu əməkdaşlığın ən maraqlı nəticələrindən biri ənənəvi Novruz 
şirniyyatlarının veqan versiyalarının hazırlanması idi. Artıq veqanlar novruz şirniyyatlarını 
tərkibində yumurta, heyvan mənşəli süd olmadan da hazırlaya biləcəkdilər. 

  Vüsalə bildirir ki, onun bu biznesə başlamaqda əsas məqsədlərindən biri o idi ki, ölkədə 
veqanizmə və veqan olmaq istəyən gənclərə dəstək olsun və mövcud olan “Azərbaycanda veqan 
olmaq mümkün deyil” stereotipini qıraraq insanlara əksini isbat edə bilsin.  Digər tərəfdən 
isə,  sahibkar xanım veqan biznes ideyası olanlara müəyyən qədər ilham olmağı, təbiətə, planetə 
və ekoloji tarazlığa faydalı olmaqla ayrı-ayrı fərdləri də buna həvəsləndirməyi hədəfləyir. 

 “Əgər ətrafımızda dəyişiklik görmək istəyiriksə o dəyişikliyi biz özümüz etməliyik” deyə 
düşünən Vüsalə gələcəkdə əldə etdiyi gəlirin bir qismini sosial əhəmiyyətli digər layihələrə, 
heyvan sığınacaqları və s. ianə etməyi planlaşdırır.35 

Təqdim edilən bu nümunələr onu deməyə əsas verir ki, Azərbaycanda sosial dəyər 
yaratmaq, cəmiyyətin həyatında müsbət dəyişikliklərə nail olmaq, mövcud problemlərə yeni, daha 
yaradıcı həll üsulları gətirmək motivasiyası ilə yüklənmiş xeyli təşəbbüslər var. Bu təşəbbüslərin 
daşıyıcılarına zəruri dövlət dəstəyinin göstəriləməsi, onların fəaliyyətinin təşviq edilməsi və 
stimullaşdırılması Azərbaycanda sosial sahibkarlığın inkişafına mühüm təkan verə bilər. 

 
 

 
4. Azərbaycanda sosial sahibkarlığın inkişafına yönəlik hüquqi və 

institusional dəstək mexanizmləri ilə bağlı təkliflər 
 

                                                           
35 https://buta.ws/news/41647?utm=w 



Beynəlxalq təcrübənin təhlilinin nəticələrinə əsasən, Azərbaycanda sosial sahibkarlığın inkişafına 
yönəlik hüquqi və institusional islahatlarla bağlı aşağıdakıları təklif etmək olar:  

1. Sosial sahibkarlıqla bağlı təkmil normativ-hüquqi bazanın formalaşdırılması. Xarici 
təcrübə göstərir ki, sosial sahibkarlığın inkişafının stimullaşdırılması qanunvericiliyin 
təkmilləşdirilməsi ilə müşaiyət olunmalıdır. Bu məqsədlə ilk növbədə “Sosial sahibkarlıq 
haqqında” qanunun qəbul edilməsi məqsədəuyğun olardı. Hesab edirik ki, qanunda “sosial 
sahibkarlıq” anlayışı təsbit edilməli, sosial müəssisələrin yaradılması və fəaliyyətinin əsas 
prinsipləri, təşkilati-hüquqi formaları, hər bir fəaliyyət istiqamətinə aid tələblər və s. öz 
əksini tapmalıdır. “Sosial sahibkarlıq haqqında” qanunun qəbulu ilə yanaşı digər 
qanunvericilik aktlarının onun tələblərinə uyğunlaşdırılması təmin edilməlidir. 
Qeyd edək ki, Education HUB tərəfindən “Sahibkarlıq fəaliyyəti haqqında” qanuna təklif 
edilən dəyişikliklər əhəmiyyətli olsa da, sosial sahibkarlıqla bağlı münasibətləri tam 
tənzimləmək gücündə deyil. 

2. Sosial müəssisələrin sertifikatlaşdırılması. Qanunvericiliklə müəyyən edilmiş meyarlara 
və tələblərə cavab verən müəssisələrin sosial müəssisə statusunu əldə etmələri üçün 
sertifikatlaşdırılması heç bir əlavə prosedurlar olmadan onların identifikasiyasına imkan 
verə bilər.  
Müvafiq standard və sertifikatlar sosial müəssisələrin sertifikatlaşdırılmasını və 
akkreditasiyasını dəstəkləmək üçün Cənubi Koreya, Birləşmiş Krallıq və İtaliya kimi 
ölkələrdə təsis edilmişdir. Məsələn, Cənubi Koreyada Sosial müəssisə sertifikatının 
alınması dövlətlə alqı-satqı prosesində üstünlük, əməkhaqqı fondu, sosial təhlükəsizlik 
sığortası və vergidən azad edilmə üçün subsidiyalar əldə etmək imkanı deməkdir.  

3. Sosial sahibkarlar üçün güzəştlərin (kreditlər, sahələrin icarəsi, kommunal 
xidmətlərin ödənilməsi,), o cümlədən vergi güzəştlərinin müəyyənləşdirilməsi. 
Güzəştlər, o cümlədən vergi güzəştləri sosial sahibkarlığı stimullaşdıra biləcək 
vasitələrdən biridir. Xarici təcrübədə bununla bağlı xeyli nümunələr var. Məsələn, 
Birləşmiş Krallıq sosial sahibkarlığa keyfiyyəli sərmayə qoyanların maraqlarına uyğun bir 
sıra vergi güzəştləri tətbiq etmişdir. Hökumət il ərzində gəlir vergisi hesablanarkən bu 
investisiyaya 30 faiz güzəşt edir. 

4. Sosial sahibkarlığın dəstəklənməsi üçün xüsusi institutların yaradılması. Belə 
institutlardan biri kimi, Sosial Sahibkarlığın inkişafına Dəstək Fondu yaradıla bilər. Xarici 
təcrübədə belə nümunələr çoxdur. Məsələn, 2010-cu ildə Cənubi Koreyada Sosisal 
Sahibkarlığın İnkişafı Agentliyi (Korea Social Enterprise Promotion Agency - KoSEA) 
yardılmışdır və uğurla fəaliyyət göstərir. Bu qurum sosial müəssisə ekosistemini və fərdı 
sosial müəssisələri dəstəkləyən bir neçə proqram həyata keçirməkdədir. 

5. Sosial sahibkarlığın inkişafı üzrə məqsədlərin və uyğun tədbirlərin dövlət 
proqramlarına, yol xəritələrinə daxil edilməsi və ya ayrıca proqramların qəbul 
edilməsi. Belə bir nümunə Latviya təcrübəsində var. Latviyanın milli inkişaf planında 
(2014-2020-ci illər) sosial müəssisələrə maliyyə yardımının ayrılması nəzərdə tutulub.  

6. Birgə maliyyələşmə modeli də daxil olmaqla yeni maliyyə alətlərinin yaradılması. 
Məsələn, xarici təcrübədə qrantlar yenilikçi ekosistemlərdə bilik və yenilik yaradaraq 
iştirakçıların potensiallarını və bacarıqlarını gücləndirmək üçün istifadə edilir.  Birləşmiş 
Ştatlarda Təhsil Nazirliyinin Sosial İnnovasiyalar Fondu və İnnovasiyalar üçün İnvestisiya 
Fondu, eləcə də Birləşmiş Krallıqda Böyük Lotereya Fondu buna aid nümunələrdir. 
Tailand Sosial Müəssisə Mükafatları kimi stimullaşdırıcı alətləri də nümunə göstərmək 
olar.  



7. Sosial sahibkarlıq-dövlət-özəl sektor əməkdaşlığının gücləndirilməsi. Spesifik 
vasitələrlə yanaşı, güclü koordinasiya və institusional tədbirlərin görülməsi də çox zaman 
zəruri olur. Bütün siyasi addımların əlaqələndirilməsi üçün dövlət və özəl sector 
əmakdaşlığının bir nümunəsi də Birləşmiş Krallığın Sosial Müəssisələr təşkilatıdır. Burada 
sosial müəssisələr, özəl biznes və dövlət təşkilatları birlikdə təmsil olunurlar. Bütün bu 
tərəfdaşlar dialoq, tədqiqat və məsləhət proseslərində siyasi fəallıq göstərirlər. İnstitusional 
tədbirlər baxımından sosial müəssisələri dəstəkləyən xüsusi dövlət agentlikləri kimi  
Cənubi Koreyadakı Koreya Sosisal Sahibkarlığın İnkişafı Agentliyinin və Tailanddakı 
Sosial Müəssisələr Ofisinin  fəaliyyətini qeyd edə bilərik. 

8. Sosial sahibkarlara dövlət satınalmalarında iştirak üçün daha əlverişli imkanların 
yaradılması. Hökümət sosial yeniliklərin tələbatı və istehlakı üçün dövlət satınalmaları 
sistemindən istifadə edə bilər. Böyük Britaniya bu sistemdən uğurla istifadə edir. 2012-ci 
ildə Birləşmiş Krallıqda qüvvəyə minən “Sosial dəyərlər haqqında” qanun hökumətin 
dövlət xidmətlərinin göstərilməsi üçün sosial müəssisələrə necə daha çox imkan tanıyıb, 
dəstək verə bilməsinə yaxşı bir nümunədir. Britaniya hökuməti 2012-ci ildə Master-Klass 
proqramına start vermişdir ki, bu da öz növbəsində könüllü təşkilatlara öz kommersiya 
bacarıqlarını gücləndirmək və dövlət xidmət müqavilələrinə uğurlu şəkildə sərəncam 
vermək üçün bir çox yeni praktik seminarlarda iştirak etmək şansı verir. 

9. Sosial sahibkarların bacarıqlarının artırılması üzrə xüsusi proqramların həyata 
keçirilməsi. Bununla bağlı Cənubi Koreyanın Sosisal Sahibkarlığın İnkişafı Agentliyinin 
təcrübəsindən istifadə etmək olar. Agentlik bacarıqların inkişaf etdirilməsi istiqamətində 
müxtəlif proqramlar həyata keçirir. Məsələn, Cənubi Koreyada Sosial Müəssisə 
Akademiyası Sosisal Sahibkarlığın İnkişafı Agentliyi tərəfindən təklif edilən və 
Bacarıqların İnkişaf Etdirilməsi və İnsan Kapitalı üzrə mövcud olan çoxsaylı 
proqramlardan biridir. Akademiya sosial sahibkarların idarəçilik bacarıqlarının artırılması 
üçün treninqlər keçirir. 

10. Sosial sahibkarlıqla bağlı məlumatlılığın artırılması, ideyanın KİV və sosial şəbəkələr 
vasitəsilə populyarlaşdırılması. Bunun üçün hökumətin məqsədyönlü proqramının 
olması daha effektiv nəticələr verə bilər. Hazırda bu istiqamətdə qeyri-dövlət təşkilatları 
daha fəaldırlar. Məsələn, Education HUB təşkilatı həm maarifləndirmə, həm də bilik və 
bacarıqların artırılması istiqamətində davamlıproqramlar həyata keçirir. 

